
Валери Туркай чӑваш тӗнчине ҫӗрӗше пуҫланӑ 
карта хӑмисене чӑл-пар аркатса-ватса тенӗ пек пырса 
кӗчӗ. Хӗрӳ. Йӑлкӑшса выртакан кӑвар ҫинче ҫара 
уран утма пултарассӑн. Сӑмахӗсем пат тӳррӗн. 
Чӗнӳллӗ; «Ухмаха персе йӑлӑхмарӑр — и? Чурасем 
пулса тӑранмарӑр-и?». Ҫеҫпӗл сассиех. Ахӑртнех 
чӑвашлӑхшӑн чӗрине вутта пӑрахнӑ сӑвӑҫ хыҫҫӑн 
ҫакнашкал чун ыратӑвӗпе Чӑвашӑн Урамӗн варрнне 
иртекенех пулманччӗ те пулас. Кӑштах йӑнӑшатӑп 
мӗн — Хусанкай пулнӑ. Ҫеҫпӗл хӑйне пӑталанӑ 
чӑваш Хӗресне хӑй вӑхӑтӗнче Хусанкай ярса тытнӑ, 
ун хыҫҫӑн — Туркайччен — ҫав хӗрес никамах та 
кирлӗ пулман пулмалла, чӑваш интеллигенцине со- 
вет ялавӗ, паллах, ҫав хӗресрен хаклӑрах пулнӑ 
ӗнтӗ.

Ҫеҫпӗл — Хусанкай — Туркай — пӗр чӗрӗ 
тӗвӗ.

Ҫеҫпӗл пек, Хусанкай манер пулмашкӑн хӑт- 
ланса пӑхма пулать, ахӑртнех. Анчах чӑнни пулай- 
мастӑн. Ку вӑл — чун тӑрӑмӗ, тӗнчене курса— 
пӗлсе—туйса тӑни, халӑха кашни пӗр ҫынни таран 
сума суни, хаклани, юратни, унӑн ыранлӑхӗшӗн 
хӑвна хӗрес ҫумне пӑталама пултарни.

«Гений — это нация в одном лице», — тенӗччӗ 
вырӑс ҫыравҫи Федор Абрамов. Эпӗ Туркая чӑваш 
генийӗ теместӗп, вӑл эпир пӗлекен чӑвашран пачах 
урӑх ҫыннӑн туйӑнать, пирӗн евӗр сӑпайлах та мар 
— «Халь «йӑваш» тени «мӗскӗн» тениех»; сӑмаха 
куҫран калать; эпир — * вӑлтса, аякран. Тӗрӗссипе, 
пӗтӗм япалана вӑрттӑн тума хӑнӑхнӑ эпир — 
вӑрттӑн вӑрлатпӑр, вӑрттӑн саватпӑр, вӑрттӑн 
ҫыртатпӑр, вӑрттӑн ӗмӗтленетпӗр — вӑрттӑн...

ИРӖККӖН ВӖҪЕКЕН ТУРӐ КАЙӐКӖ



вӑрттӑн... Туркай — пӗтӗмпех уҫҫӑн, тӳррӗн. Тепӗр 
чух — кӑнттаммӑнрах та. Пӗртте чӑвашла мар. Ҫав 
вӑхӑтрах Туркай — чӑвашран чӑваш, паллах. Кам 
вӑл Туркай? Мӗнле йышши чӑваша сӑнарлать вӑл? 
Е унра пирӗн иртнӗ пурнӑҫри сумлӑ, стайлӑ, вӑйлӑ 
йӑх —кӑкӑмӑр чӑвашӑн юнӗ ҫапла юн тымарӗсене 
шӑнӑҫаймасӑр вӗресе тӑкӑнса тӑрать? Е ыранхи кун 
чӑвашӗ, Ҫеҫпӗл сӗмленнӗ, чӗннӗ, ӗмӗтленнӗ ҫӗнӗ 
чӑваш, шӑпах ҫапла пулма тивӗҫ. Туркай — ыйту 
нумай ҫуратакан сӑвӑҫ, ҫын. Вӑл — тӗрлӗ: хӗрӳ, 
ҫиҫӗм пек ҫиҫет, ҫунать е пӗр вӑхӑт сӳнесле 
йӑсӑрланнӑ пек — «М ан кӗрешессӗм те килмест, 
М ан ҫӗнтерессӗм те килмест...», тепӗр чух ачаш, 
ҫепӗҫ; пулать хаяр та, усал та, анчах тӑшмана та 
чулпа пемест — «Эпир санпа, тйванӑм, Килмен 
ҫынна сӑлтавсӑр хур  тумашкӑн». Унӑн кашни сӑвви 
— хӑйне, хӑйӗн чунне алсатуль пек тавӑрни: 
килӗшетӗп — килӗштерӗр, килӗшместӗп — сирӗн 
ирӗк. Туркай куҫран пӑхса калаҫать, пурнӑҫпа та 
вӑл куҫран пӑхса пурӑнать. Уҫӑ куҫпа — «Иккен, 
ҫы н куҫӗ уҫӑлтӑр тесен, Ҫы н куҫӗнчен уҫӑ  куҫпа  
тинкермелле»'!. Уҫӑ куҫпа куҫран пӑхма чӑннисем, 
чӑнлисем, вӑйлисем, таеисем ҫеҫ пултараҫҫӗ. Вӑйлӑ 
пулас тесен, ирӗклӗ пулмалла, сӑнчӑр татмалла. 
Каллех Ҫеҫпӗл чӗнӗвӗ, Хусанкай пилӗ.

Туркай — ирӗклӗхре ирӗккӗн вӗҫекен Турӑ 
кайӑкӗ, вӑл ыттисене те ҫав ирӗклӗхе чӗнет.

Арсений ТАРАСОВ



Чиркӳ хӗресӗ X ӗвелпе 
хӗмленчӗ...



ЧӐНЛӐХ

пӗр ҫын асапланать 
ик ҫын
виҫ ҫын асапланать 
пин ҫын...- 
Т ӗ н ч е - 
асап танатинче 
асап танатинче -  
Т ӗ н ч е

пӗр ҫын телей курать 
ик ҫын
виҫ ҫын телей курать 
пин ҫын...- 
Т ӗ н ч е - 
телей ытамӗнче 
телей ытамӗнче 
Т ӗ н ч е

пӗр ҫын асапланать 
ик ҫын...
пӗр ҫын телей курать 
ик ҫын...

21.03.06



Чӗре те тӗрлӗрен тапать. 
Хӑш чух мӑнаҫлӑ вӑл.
Хӑш чух
Унран йӑвашраххи те ҫук. 
Чӗре те тӗрлӗрен тапать.

Кӑвайт та тӗрлӗрен ҫунать. 
Хӑш чух хӑватлӑ вӑл.
Хӑш чух
Унран халсӑрраххи те ҫук. 
Кӑвайт та тӗрлӗрен ҫунать.

Хӗвел те тӗрлӗрен ҫиҫет. 
Хӑш чух хаваслӑ вӑл.
Хӑш чух
Унран кичемреххи те ҫук. 
Хӗвел те тӗрлӗрен ҫиҫет.

Туркай та тӗрлӗрен пурнать. 
Хӑш чух телейлӗ вӑл.
Хӑш чух...
Туркай та тӗрлӗрен пурнать.

ТӖРЛӖРЕН

12.03.06



Пӗрисем шутлаҫҫӗ-тӗр 
тепӗр чух;
«Ҫав Туркайӑн пурнӑҫӗ -  
пыл та ҫу!»
Пыл та ҫу -  ман пурнӑҫӑм, 
пыл та ҫу!
Ма тесен манран пуян 
ҫын та ҫук!

Ирхине хӗвел пӑхать 
кантӑкран -
эп -  телейлӗ,эп -  хавас, 
эп -  пуян.
Арӑм ӑшшӑн тинкерет 
куҫӑмран -
пур-ши пысӑкрах телей 
ҫакӑнтан?

Тин ҫеҫ тунӑ сӑрипе 
хӑналать
ман аннеҫӗм пӗртен-пӗр 
ывӑлне -
эп -  телейлӗ, манӑн чун 
савӑнать.
Тав тӑватӑп пуҫ тайса 
аннене.

Икӗ хӗрӗм манӑн -  
ик чиперук.
«Юрататпӑр аттене!» - 
теҫҫӗ те -
ҫук ман пек телейлӗ ҫын, 
урӑх ҫук.
Ман телейӗм перӗнет 
пӗлӗте.

X X X



Тӑван халӑха чунтан 
юратса,
шеллемесӗр вӑй-хала 
ӗҫлесен -
эп — телейлӗ. Эп пурнатӑп 
шанса
манӑн ҫӑлтӑр ӗмӗрех 
ҫиҫессе.

Пӗрисем шутлаҫҫӗ-тӗр 
тепӗр чух:
«Ҫав Туркайӑн пурнӑҫӗ -  
пыл та ҫу!»
...Пыл та ҫу -  ман пурнӑҫӑм, 
пыл та ҫу.
Ма тесен манран пуян 
ҫын та ҫук.

15.03.2006



ЧӖРЕ СУРАНӖ
Эп ӑна йӗркеллӗ ҫын тесеччӗ.
Эп ӑна ӗненнӗччӗ тахҫан.
Эп унпа пӗр сукмакпа утмашкӑн 
Хатӗр пулнӑ, айванскер, ялан.
Сахал мар ӑна эп ырӑ турӑм 
(Ырӑ ҫын тесе-ҫке эп ӑна).
Тав тумашкӑн вӑл, паллах, пӗлетчӗ. 
Вӑл лӗлетчӗ килӗшме мана.

Ь1р сӑмах вӑл маншӑн шеллеместчӗ, 
Йӑл кулса пӑхатчӗ куҫӑмран.
Эп шутлаттӑм; хисеплет чӑнах та.
Эп шутлаттӑм: ҫынлӑх пур ҫынра.

...Малтанах эп ним те ӑнланмарӑм... 
«Сутнӑ, - терӗҫ, - сан тусу сана!..» 
Кам?! Мана-и?! Вӑл-и?! Ененместӗп!.. 
Ӗненместӗп!.. Ку -  элек кӑна!

Ӗненместӗп!.. Ыттине сутсан та,
Вӑл м а н а сутма пултарайман!
Вӑл мана!.. Эп уншӑн!.. Ененместӗп!.. 
Кун пекки пултараймасть пулма!..

...Малтанах эп, чӑн та, ӗненмерӗм. 
Халь -  ларатӑп, пуҫӑма усса.
Ӳт илмест ҫаплах чӗре суранӗ, 
Ҫаплипех тӑрать вӑл юнӑхса.

Ӳт илмест ҫаплах чӗре суранӗ. 
Лӑпланмасть аманнӑ чунӑм ман.
...Эп ӑна йӗркеллӗ ҫын тесеччӗ.
Эп ӑна ӗненнӗччӗ тахҫан.

22.04.06

УСӐЛЛӐ КАНАШ

Чӑрмантаратӑп-им сире эп? 
Чӑрмантаратӑп. 
Тарӑхтаратӑп-им сире эп? 
Тарӑхтаратӑп. 
Кӗвӗҫтеретӗп-им сире эп? 
Кӗвӗҫтеретӗп.
Ытла та йывӑр-им сире?
Ытла та йывӑр.

Мӗнех, тӑн парӑр айвана! 
Мӗнех, тӑн парӑр!
Мӗнех, тӗп тӑвӑр пуҫтаха! 
Мӗнех, тӗп тӑвӑр!
Тен, ҫӑмӑл пулӗ сывлама,
Тен, ҫӑмӑл пулӗ.
Тен, ирӗк пулӗ пурӑнма.
Тен, ирӗк пулӗ.
Тен, чӑрмантармӗҫ тек сире. 
Тен, чӑрмантармӗҫ.
Тен, тарӑхтармӗҫ тек сире. 
Тен, тарӑхтармӗҫ.
Тен, кӗвӗҫтермӗҫ тек сире.
Тен, кӗвӗҫтермӗҫ...

Чӑрмантаратӑп-им сире эп? 
Тарӑхтаратӑп-им сире эп?

20.03.07

ӖМӖРХИ

...вара
шакалсем
шӑлӗсене
пуҫлаҫҫӗ
шаккама...

(ку -  ӗмӗртенпе 
ку -  ӗмӗрлӗхе)

пӑланӗ -  пит илемлӗ-ҫке! 
пӑланӗ -  пит телейлӗ-ҫке! 
пӑланӗ -  пит хӑватлӑ-ҫке!

...вара
шӑлӗсене
пуҫлаҫҫӗ
шаккама
шакалсем

(ку -  ӗмӗрлӗхе 
ку -  ӗмӗртенпе)

02.03.05

Камран тата мӗнрен кулатӑр?! 
Кулатӑр ҫын асапӗнчен.
Ҫын ӑшӗ ҫуннинчен кулатӑр, 
Кулатӑр ҫын куҫҫулӗнчен.

Мӗне тата кама таптатӑр? 
Таптатӑр ҫыннӑн Ӗмӗтне. 
Паттӑрлӑха эсир таптатӑр, 
Таптатӑр халӑх Шанчӑкне.

Мӗнех... Кулсамӑр, таптасамӑр. 
Мӗнех... Алхасӑр, май пур чух. 
Йӑлтах пур сирӗн. Ҫук -  Пуласлӑх. 
Йӑлтах пур. Вилӗмсӗрлӗх ҫук.

X X X

01.03.06

Малтан Ҫынна 
юратӑр! 
Йыт-качкана -  
кайран.
Малтан Ҫынна 
пуҫ ҫапӑр!
Тӗнче мулне -  
кайран.
Турра! Турра 
тав тӑвӑр -  
ҫын телейне 
курсан!
Сире юратӗ 
Турӑ-
ҫ а к С у к м а к п а
утсан.

X X X

14.06.2000

ПУЛАТЬ ТЕМЛЕ ТЕ
(Экспромт)

Пулать 
темле те: 
йӗрес вырӑнне 
тивет кулмашкӑн 
ахӑлтатса.
Пулать 
темле те: 
канас вырӑнне 
тивет утмашкӑн 
шӑла ҫыртса.
Пулать 
темле те: 
юрлас вырӑнне 
тивет лармашкӑн 
пуҫа усса.
Пулать 
темле те: 
пурнас вырӑнне 
тивет выртмашкӑн 
юн юхтарса.
Пулать 
темле те.
Темле те 
лулать.
Ҫапах та пурпӗр 
пурӑнас пулать.
Ҫапах та пурпӗр 
пурӑнас пулать!
Ҫапах та пурпӗр
пурӑнас
пулать!..

09.08.06

ВӐЛ АВӐННӐ КӐНА 

Юрий Титова

Вӑл
авӑннӑ кӑна.
Вӑл
хуҫӑлман.
Вӑл
авӑннӑ кӑна.
Ӑна 
май ҫук 
хуҫма.

04.03.06

ТДШМАНӐМСЕНЕ
Анатолий Потемкина

Тавах сире, тӑшманӑмсем -  
Ман хаклӑ ҫыннӑмсем!
Тавах сире, ман чапӑма 
Ҫӳле ҫӗклекенсем!..
Тавах сире -  мана кичем 
Паманшӑн пурӑнма!
Тавах -  хистенӗшӗн мана 
Хӑюллӑрах пулма!
Анчах та пуринчен ытла 
Тавах сире -  мана 
Вӗрентнӗшӗн телей тупма 
Кӗрешӳре кӑна!..
Аван та мар -  эп, тен, хӑш чух 
Кӳрентеретӗп пуль 
Сире -  хам авӑнманнипе, 
Тӑкманнипе куҫҫуль.
Каҫарӑр -  айӑплӑ:ҫаплах 
Пурнатӑп эп. Вилмен.
Каҫарӑр -  манӑн куҫӑмра,
Таса Хӗлхем сӳнмен.
Ман пур -  мӑнаҫлӑх, пур -  тӗллев. 
Пур, тав Турра, вӑй-хал.
Пур -  Юратз .̂ Ҫунатӑм пур.
Пур -  ҫутӑ Араскал...
Эп -  ҫылӑхлӑ: ман вӑхӑт ҫук 
Аса илме сире.
Капла та темшӗн те ҫунать 
Ман канӑҫсӑр чӗрем.
...Ҫапах та тав сире, тавах,
Ман хаклӑ ҫыннӑмсем,
Ҫире -  мана паттӑртарах 
Пулма хистекенсем!

19. 03.06
й -  ч ч



ПОЭТ ТАТА ПАТША

Поэт
тата
патша.

Мӗнех кунта ҫ ӗ н н и калайӑн.

...Шута хумах тивет 
Поэтӑн... патшана.
Шута хумах тивет.

02.03.05

ТЕЛЕЙКАЙӐКНЕ

Ӑҫта вӗҫсе ҫӳретӗн эсӗ?!
Ӑҫта шырамалла сана?!
Пӗрре кӑна, тархасшӑн, курӑн! 
Пӗрре кӑна кӑтарт хӑвна!

Пӗлетӗп эп: эс -  пур. Пурах эс. 
Эс -  ман ҫумра, эс -  юнашар.
...Е эс пӗлсе пытарӑнатӑн?
Е эп шыратӑп тӗрӗс мар?..

Ҫапла пурнатпӑр: э п -  шыратӑп. 
С а н а шыратӑп эп ялан.
Э с -  юнашар вӗҫсе ҫӳретӗн.
Э с -  яланах таран манран.

Ҫапла пурнатпӑр: э п -  шыратӑп. 
Э с -  яланах таран манран. 
...Пӗрре кӑна, тархасшӑн, курӑн! 
Вара каллех ҫухал кайран!

21.04.06

Н. С. Карлина

Хӑварӑр-ха пӗччен мана, тархасшӑн!
Пӗр кун, ик кун, е пӗр эрне ҫеҫ ман 
Ҫак Ҫӗр ҫинче хам пӗлнӗ пек пурнасчӗ,
Хам пӗлнӗ пек утса ҫӳресчӗ ман.

Хӑварӑр-ха пӗччен мана, тархасшӑн!
Элле эсир халтан кайман-и-ха 
Ман ЭП те пуррине шута хумасӑр,
Шута хумасӑр манӑн МАНЛӐХА?

Пулсаччӗ вӑхӑт -  урӑхла эп ҫынччӗ. 
Пӗчченлӗхре кураттӑм эп тӑшман.
Эп хамран хам таҫта, темме тараттӑм, 
Кӗрешекен пулас килетчӗ ман.

Кӗрешмен мар -  кӗрешнӗ -  ир те, каҫ та. 
Аманман мар -  пайтах ман сурансем.
Арҫын тени суранланса курмасӑр 
Ӑҫтан калайтӑр «эп -  Арҫын!» тесе?

Кӗрешмен мар -  кӗрешнӗ... Халь, ав, темшӗн 
Пӗчченлӗхе савать ман чун-чӗре... 
Хӑварӑр-ха пӗччен мана, тархасшӑн,
Чуна сиплен Таса Пӗчченлӗхре!

21.10.06

ХӐВАРӐР-ХА ПӖЧЧЕН МАНА, ТАРХАСШӐН!

Чиркӳ хӗресӗ хӗвелпе хӗмленчӗ.
Сас пачӗ чан, кӗлле кӗме чӗнсе.
...Паян пӗри «эп -  ӗненместӗп!» терӗ. 
Эп ун енне тинкертӗм шеллесе.

Ун куҫӗнче эп куртӑм ҫӑмӑлттайлӑх. 
Тата мӑнкӑмӑллӑх эп куртӑм ҫав куҫра. 
Кун пеккисем чӑнах та ӗненмеҫҫӗ.
Кун пеккисемшӗн шурӑ та -  хура.

Кун пеккисем те кирлӗ-тӗр, пӗлместӗп. 
Анчах та эпӗ, хам ӗненнӗрен, 
Ӗненекенсемпе пӗрле утатӑп. 
Ӗненекенсемпе ман чун-чӗре.

08.02.07

X X X

Юрий Попова

Пулнӑччӗ, пулнӑччӗ, пулнӑччӗ вӑхӑт — 
Иывӑрччӗ питӗ мана!..
Ман таврара ҫӑхансем явӑнатчӗҫ,
Пӑр хупласаччӗ чуна!..

Йывӑрччӗ, йывӑрччӗ, йывӑрччӗ чӑн та!.. 
Йывӑрччӗ питӗ мана!..
«Чӑт!» -  терӗн эсӗ. «Кӗреш! -  терӗн эсӗ. -  
Турӑ вӑй патӑр сана!»

«Пӗл, -  терӗн эсӗ, -  усал вӑл каварлӑ, 
Ҫӑткӑн вӑл, нӗрсӗр, тискер.
Эс -  вӑйлӑрах! Ма тесессӗн т а с а эс.
Пул -  кӗрешӳҫӗ!.. Ҫӗнтер!..»

...Эп -  парӑнмарӑм! Эп -  хуҫӑлмарӑм!..
(Ку вӑл -  «хитре сӑмах» мар!)
Мӗншӗн тесессӗн, эс, Ырӑ Ҫыннӑм,
Пултӑн манпа юнашар!

27.11.06

ЫРӐ СУНАКАНӐМА

ҪӖНТЕРӲҪӖ

Тепӗр хут, 
ниме пӑхмасӑр, 
вӑл
пуҫне ҫӗклерӗ. 
Тепӗр хут, 
ниме пӑхмасӑр, 
тӑчӗ тӳрленсе. 
Тепӗр хут, 
ниме пӑхмасӑр, 
юрӑ вӑл пуҫларӗ. 
Тепӗр хут, 
ниме пӑхмасӑр, 
ҫиҫрӗ хӗмленсе.

Тек нихҫан та, 
нихӑҫан та 
усмӗ вӑл пуҫне!
Нихӑҫан та 
тек вӑл тӑмӗ 
чӗркуҫҫи ҫине!
...Вӑл
тинех...
X ӑ й н е ҫӗнтерчӗ... 
Савӑнӑр, ҫынсем; 
пур Пуласлӑх -  
пур пулсассӑн 
Ҫ Ӗ Н Т Е Р Ӳ Ҫ Ӗ С Е М !

01 .11.06

ПӖРНЕ, ВЛХӐТЛӐХА «ҪӲЛЕ КАЙНӐСКЕРЕ»

Эс шутлатӑн пуль 
ялан
ҫак пукан ҫинче 
патша пек саркаланса 
ларӑп-ха тесе.
Эс шутлатӑн пуль 
ялан
санӑн умӑнта
йӑпӑлти этемккесем хӗвӗшӗҫ тесе.
Эс шутлатӑн пуль 
ялан
сан пуҫу ҫине
ылтӑн ҫумӑрӗ ҫуса тӑратех тесе.
Эс шутлатӑн пуль 
ялан ӑнӑҫу сана 
хӑйӗн кӗмӗл сӑпкинче 
сиктереттесе...

Йӑнӑшатӑн эс!
Пӗлсем: 
ҫак пукан ҫинче 
пурпӗрех ӗмӗрӗпе 
лараймастӑн эс!
Йӑнӑшатӑн эс!
Пӗлсем:
ҫак пукан ҫинчен 
персе анӑн та, сана 
паллас ҫук ҫынсем.
Пуринчен ытла сана
паллас ҫук
паян

сан тавра, йӑпӑлтатса, 
хӗвӗшекенсем.

Эс шутлатӑн пуль 
ялан
ҫак пукан ҫинче 
патша пек саркаланса 
ларӑп-ха тесе...

26.07.05

Ан шутла 
Пӗр эс кӑна 
Ывӑннӑ тесе.
Ан шутла 
Пӗр эс кӑна 
Ывӑнан тесе.
Сар хӗвел те ывӑнать -  
Кунӗпе ҫиҫсен.
Шухӑ ҫил те ывӑнать -  
Кунӗпе вӗрсен.

Ан шутла 
Пӗр эс кӑна 
Тунсӑхлан тесе.
Ан шутла 
Пӗр эс кӑна 
Тунсӑхлӑ тесе.
Кӗлчечек те тунсӑхлать -  
ҫумӑр ҫумасан.
Ҫут шевле те тунсӑхлать - 
Читлӗхе хупсан.

28.01.07

X X X

X X X

Пӗчӗк туслӑх та -  пысӑк пулӑм. 
Пӗчӗк туслӑх та -  пысӑк пурлӑх.

Эп ӗненетӗп ҫ а к н а!
Эп ҫ а к ӑ н п а  пурӑнатӑп!

26.01.07

X X X

Мӗншӗн ман ӑмсанмалла сана? 
Мӗншӗн сан ӑмсанмалла мана?
Эп пӗлетӗп: эсӗ -  вӑйлӑ ар.
Эс пӗлетӗн: эп те вӑйсӑр мар.

Мӗншӗн сан ютшӑнмалла манран? 
Мӗншӗн ман ютшӑнмалла санран? 
Саншӑн ытлашши-и ҫӗн юлташ? 
Маншӑн ытлашши-и ҫӗн юлташ?

Иртсе кайӗ Хӗл те ак часах.
Иртсе кайӗ Ҫу та самантрах. 
Чӑн-чӑн туслӑх ҫеҫ иртмест -  пӗрре 
Кӑвайт пек тивсессӗн чӗрере!

26.01.07

ТУСӐМСЕНЕ. ШАНМА ПӐРАХМАНШӐН 
ТӐВ ТУСӐ

Тахҫан ҫырсаччӗ эпӗ те 
Аван сӑвӑсемех.
Ҫырма -  ҫыратӑп халӗ те,
Анчах -  кӑшт хӗнтерех.

Е ватӑлма пуҫларӑм-ши?
Тен, ватӑлап та пуль.
Пӗр шутласан, кӗскех те мар 
Эп утса тухнӑҪул.

Ялан пӗлсе утмарӑм ҫав.
Утмарӑм ҫав пӗлсе.
Сахал ӗҫлерӗм пулӗ ҫав,
«Йӑлтах -  малта!» тесе...

Ҫапах та ҫырнӑ, ҫырнӑ эп 
Аван сӑвӑсемех!
Вӗсем унччен те кирлӗччӗ.
Паян, тен, кирлӗрех?..

Вӗсем -  ҫакна шанатӑп эп -
Паян та такама
Тӳсме, чӑтма параҫҫӗ вӑй.
Хистеҫҫӗ п у р ӑ н м а!

...Тен, ӳлӗмрен те ҫырӑп-ха 
Эп лайӑх сӑвӑсем.
Ма ҫырас мар -  ҫырасчӗ-ха,
Эп -  Сӑвӑҫ-ҫке, туссем!

15.03.06

ЧИМ!..

Чим!.. Усаллантӑм мар-и эп?!

Усалланап та пуль...
Ара, тӗнчи те ку чухне 
хаяр. Чӑнах -  хаяр!
Ара, куҫна уҫмассерен 
сана такам юнать, 
сана такам, йӑл-йӑл кулса, 
темтепӗр шантарать.
Ара, сана хӑв юлташу 
виҫ кӗмӗлле сутать.
Вара сан ҫутӑ шанчӑку, 
ӳксе, чӑл-пар ванать...

Анчах
тӗнчи паян ҫеҫ мар 
хаяр, ытла хаяр.
Анчах
сана паян ҫеҫ мар 
юнаҫҫӗ такамсем.
Анчах
сана паян ҫеҫ мар 
тем шантарать такам.
Анчах
сана паян ҫеҫ мар 
сутаҫҫӗ «тусусем»...

...Чим!.. усаллантӑм мар-и эп?! 
Хуравласам,чӗрем!

27.01.07

Мана эс ӑнланасшӑн-и?..
Тархасшӑн!
Ак -  куллӑм ман, ак -  кӑмӑлӑм, мана 
тахҫантанпах канӑҫ паман тӗллевӗм.
Ак -  лӑплансан та лӑпланман чӗрем.

Ак -  ман асапӑм, шанчӑкӑм, ултавӑм.
Ак -  ман ӳпкевӗм, тунсӑхӑм, чуна 
ҫӳлтен-ҫӳле ҫӗклен таса хӗлхемӗм.
Ак -  юррӑм ман... Тархасшӑн -  итлесем!

...Мана эс ӑнланасшӑн-и?
Эп хам та
тем пек ӑнланнӑ пулӑттӑм хама.
Тем пек ӑнланнӑ пулӑттӑм хама эп -  
пулнах пулсассӑн майӗ ӑнланма.

X X X

13.07.07

Эп кӑлӑхах сана, Шӑпам, ятлатӑп 
Хӑшпӗр чухне, чун тӑвӑлса ҫитсен.
Эп ытлашши нумай санран ыйтатӑп, 
Ытла та пысӑк манӑн тӗллевсем.

Эп Тӗнчене тӗпрен улӑштарасшӑн.
Эп ҫиҫтересшӗн Хӗвеле ялан. 
Вилмесӗр эп ҫак Ҫӗр ҫинче пурнасшӑн. 
Турӑ пулма та кӑмӑлӑм пур ман.

Ҫапла, ҫапла -  чуна уҫса парсассӑн -  
Турӑ пулма эп пӗртте хирӗҫ мар!
Тен, кам пӗлет, тата кӑшт тӑрӑшсассӑн. 
Тата кӑштах тивсен асапланма?..

...Куратӑн-и, Шӑпам, епле эп ҫӑткӑн! 
Епле мӑнкӑмӑллӑ, епле айван!..
Эп -  канӑҫне ҫухатнӑ пӗчӗк кӑткӑ -  
Пуласшӑн пысӑкрах ват юманран.

Ҫапах та эп пӗлетӗп ҫырлахма та 
Мӗн пурриле, хама мӗн панипе.
Эп -  чи пахи -  пурнатӑп! Пурӑнатӑп! 
Мӗн танлашайӗ ҫакӑ Телейпе?!

Эп -  пурӑнатӑп! Эпӗ -  пурӑнатӑп!
Кӑкӑр тулли сывлатӑп савӑнса!
Тавах, Шӑпам!.. Эп пуҫӑма таятӑп 
Сан умӑнта, ӳпкевӗме манса!

28.01.07

X X X

ХЫРАЙ ӖНЕЛ МАСАРӖНЧЕ

Хырай Ӗнел масарӗнче -  
Хӗрес те палӑк,
Палӑк та хӗрес...

... Кӑна -  паллатӑп...Ырӑ ҫынччӗ питӗ. 
Ку тата кам?
Ку -  пурнаймарӗ... Ҫамрӑклах...
Мӗн, ку та вилнӗ-и?! Хӑҫан?!

Кунта, ак, ман тӑванӑмсе^у...
А к -  Мӗкӗте кукка... Уля инке...
Кунтах, ак, ман Униҫ аппам -  
Чунтан юратнӑ ҫыннӑм...

Ытла та шӑп.
Ҫӳҫентерет 
Чун-чӗрене ку шӑплӑх.

Чи пахине, 
чи кирлине
уҫса парать ку шӑплӑх.

08 .01.2008

Каҫар йӗркеллӗ савайманшӑн 
Сана эп иртнӗ каҫхине.
Те уйӑх питӗ шухӑ пулчӗ -  
Шеллевсӗр тӑкрӗ ҫутине.

Те ҫӑлтӑрсем пӗр именмесӗр 
Тинкерчӗҫ манӑн кантӑкран... 
Ытла нумай сана эп кӗтнӗ, 
Кӗтсе илессине сунман.

Ялан ҫапла -  чунтан кӗтетӗн, 
Кӗтсе илетӗн те, хӑвна 
Ниҫта хума эс аптӑратӑн.
Сая яратӑн вӑхӑтна.

Леш ӑҫтиҫукӗ чарӑнмасть вӑл. 
Ӑна май ҫук тытса чарма.
Тин ҫеҫ ҫурта ҫутсаччӗ эпӗ -  
Ҫурта пӑрахрӗ ялкӑшма.

Каҫар йӗркеллӗ савайманшӑн.. 
Ку вӑл -  пӗр каҫлӑха кӑна... 
Ытла та уйӑх ҫутӑ пулчӗ... 
Ытла та кӗтнӗ эп сана...

X X X

09.01.08

АЛӐК

Эп -  уҫатӑп.
Эс -  кӗретӗн.
Эп ку алӑка
Ҫӗр пин хут уҫма та хатӗр 
Саншӑн, чун савни!

Шӑп та лӑп 
Пин ҫул эп кӗтнӗ 
Ҫакӑ саманта!
Эп ӗненнӗ: эс килетӗн 
Пурпӗр, чун савни!

Ҫивӗре 
Сана эп кӗтнӗ.
Кӗтнӗ тӗттӗмре.
Эпӗ пӗлнӗ: эс килетӗн 
Пурпӗр, чун савни!

Эп -  уҫатӑп.
Э с -  кӗретӗн...
Кӗр, савниҫӗм,кӗр!
Юрату Уявӗ пултӑр,
Чун савни, ҫак ҫӗр!

01.03.99

35



Ай-хай, ытла та ырӑ 
Ҫак сивӗ, ҫиллӗ каҫ!..
Эс ҫеҫ манпа, чӗкеҫӗм, 
Тата кӑштах калаҫ!..

Хӑямата -  сив ҫумӑр!.. 
Хӑямата -  сив ҫил!..
Ман ҫуммарах ҫеҫ эсӗ, 
Пӗртенпӗрскерӗм, кил!..

Килсем!.. Сана эп кӗтнӗ! 
Килсем ҫывӑхарах! 
Калаҫ манпа, хӗвелӗм, 
Калаҫ тата кӑштах!

Хӑямата -  ҫил-тӑвӑл! 
Хӑямата -  пӑр-юр!.. 
Паян телейлӗ эпӗ!
Паян ман Эсӗ пур!

X X X

23.10.06

ПОЭТ ЮРАТӐВӖ 
е ирӗксӗртен тӳрре тухни

-  Сан.мӗн, урӑх хӗрарӑм, пур-им?
-  ...Ҫапла, эп тек пытараймастӑп, пур.
-  Хитре-и вӑл, ҫав эп пӗлмен хӗрарӑм?
-  Хитре ҫеҫ мар! Вӑл... Вӑл ытлашшипех хитре!..
-  Вӑл ҫамрӑк-и?
-  Вӑл ватӑлмасть нихҫан та!
-  Ан сӳпӗлтет!.. Хӗвел те ватӑлать!
-  Хӗвел, тен, ватӑлать те пуль...
-  ...Эс... юрататӑн-и ӑна?
-Ӑна-и?.. Ӑна...
-  Эп унсӑр пӗр самант та пурнаймастӑп!
-  Апла иккен... Эс ан шутла -  эп макӑрмастӑп. 
эп...
-  Эп сансӑр та -  ӗнен! -  пурӑнаймастӑп!
-  ...Мӗн ятлӑ вӑл?.. Ятне хуть каласам...
-  Пӗлетӗн-и, ун ячӗ... хӑйӗн пекех илемлӗ!.. 

...Поэзи теҫҫӗ ҫав Пирӗштие!..
Поэзи теҫҫӗ ҫав Ӑшҫунтармӑша!..

06.06.07

САЧЧЕМ ТАК САСАРТӐК?..

«Саччем так сасартӑЮ.» 
Шӳтлеме юратакан пӗр 
чӑваш калани

Чӑнах та -  саччем так сасартӑк? 
Пулатчӗ -  хуллен, ерипен...
Кӗпи те хӑйех хывӑнатчӗ,
Ытти те хӑйех -  майӗпен.
Малтан ҫывӑхрах паллашма та 
Пулатчӗ -  сӗтел хушшинче. 
Пулатчӗ чунтан калаҫмашкӑн 
Ҫурхи ҫутӑ уйӑх ҫинчен.

Саччем так сасартӑк? Илтессӗм 
Килет ман санран ӑш сӑмах ... 
Ӑҫта эс васкатӑн каяннӑй?! 
Тӑхта! Ан васка! Эп -  хамах!
Тӑхта, ан васка! Е курман-и, 
Курман-им эс ман пеккине?
Ну мӗн хытса кайрӑн эс, тусӑм? 
Пикен, пуҫӑнсам хӑв ӗҫне!
Чӑнах та саватӑн-и эсӗ?
Эс хатӗр-и маншӑн вилме?
Асту, эс мана улталаймӑн!
Манпа юрамасть шӳтлеме!
... Саччем так сасартӑк? Капла та 
Пулаттӑмчӗ кӗҫӗр эп сан.
Мӗнех, халь вара, ҫут хӗвелӗм, 
Ҫунтар эс мана, ҫунтарсам!

Хӑйех килет, ак, вӑл пуҫа 
Ҫав Шухӑш, ҫав Сӑнар...
Эс, чи пахи, ялан манпа 
Пулсамччӗ юнашар.

Эс, чи пахи, ӗнен мана.
Тата, паллах, ӑнлан.
Эпир санпа ку таранччен 
Пӗрле сахал утман.

Эпир санпа ку таранччен,
Хӑш чух халран кайса,
Илем шыранӑ ир те каҫ,
Тӗнче ҫинчен манса.

Эпир санпа Илемлӗхе 
Пуҫ ҫапнӑ. Илемрен 
Тата мӗн пултӑр асамли 
Ҫак Ҫутӑ Тӗнчере?

Ҫапла, пур Шухӑш, пур Сӑнар. 
Пур Эсӗ. Эпӗ пур.
Тата пур ман сукмак ҫинчи 
Шап-шурӑ-шурӑ юр...

23.10.06

X X X

X X X

Ҫӑлтӑрӑн -  ялкӑшмалла. 
Сан -  мана юратмалла!

Хурӑнӑн -  кашламалла. 
Сан -  мана юратмалла!

Шӑпчӑкӑн -  юрламалла. 
Сан -  мана юратмалла!

Тинӗсӗн -  хумханмалла. 
Сан -  мана юратмалла!

Сан -  мана юратмалла!.. 
Ман-и? Ман -  савӑнмалла!

07.06.07

ӐНА КУРСАН...

Илемсӗр вӑл. Анчах та ырӑ.
Сасси ун ҫепӗҫ. Куҫӗнче 
Тапса-ҫиҫсе тӑрать ӑшпиллӗх.
Пур вӑрттӑнлӑх ун куллинче.

Илемсӗр вӑл... Чӑнах -  илемсӗр... 
(Ҫакна вӑл хӑй те ӑнланать).
Анчах та темшӗн, темшӗн, темшӗн 
Ӑна курсан... чун савӑнать!

30.10.06

X X X

Эс ыйтнине сана эп параймастӑп. 
Ытла нумай ыйтатӑн эс манран.
Эп -Турӑ мар-ҫке! Турӑ мар-ҫке эпӗ! 
Эп пулаймастӑп вӑйлӑрах хамран!

Эп -  Турӑ мар. Ҫакна ӑнлан та чарӑн 
Манран ыйтма манран килменнине.
... Хӑв ыйтмасан та пурпӗрех эп парӑп, 
Сана эп парӑп, парӑп ыттине.

13.07.07

Эп сана «юрататӑп» тесе каламанччӗ. 
«Юрататӑп» сӑмах вӑл -  арман чулӗ пек. 
Кашнинех вӑй паман ҫав чула ҫӗклемешкӗн, 
Май паман ӑнтӑлмашкӑн телей ҫулӗпе.

Эп сана «юрататӑп» тесе каламанччӗ.
Тен, каласшӑн та пулнӑ, анчах -  калайман. 
«Юрататӑп» сӑмах вӑл -  ирхи сывлӑм евӗр. 
Ялкӑшать те кӑштах, пӑрахать ялкӑшма.

Эп сана «юрататӑп» тесе каламанччӗ... 
Каламанччӗ сана «юрататӑп» тесе...

31.01.08

X X X

ТӖКӖР УМӖНЧЕ

Тин ҫеҫ эс тухнӑ мунчаран. 
Ҫӳҫне туратӑн эсӗ.
Сан ҫӳҫӳнтен сар урайне 
Ҫут тумламсем ӳкеҫҫӗ.

Эс питӗ тимлӗн тӗкӗрти 
Хӑв сӑнарна сӑнатӑн -  
Эс киленетӗн хӑвӑнпа...
Эс пӗтӗмпех куратӑн...

Кунта ҫӗн пӗркеленчӗк пур... 
Кунта -  йӑлтах йӗркеллӗ... 
Пӗтӗмӗшле илес пулсан, 
Илемлӗ-ха, илемлӗ!..

...Пӗтӗмӗшле илсен ҫеҫ мар! 
Эс унсӑрах илемлӗ! 
Турамӑш пек таса эс халь! 
Турамӑш пек илемлӗ!

Тин ҫеҫ эс тухнӑ мунчаран... 
Ҫӳҫне туратӑн эсӗ...

01.06.07

ЫЙХӐ ВӐЙӖ

Кӗрлет тӗнче!
Ӑй еплерех кӗрлет!..
Тӗнче пӗтет теҫ.
Те чӑнах пӗтет?..
Пӗтсен -  пӗтет.
Ман - ҫывӑрас килет!
Ман -  питӗ-питӗ ҫывӑрас килет!.

05.10.07

САВӐНӐҪ

Кӗтменччӗ те туманччӗ те, 
Шанманччӗ, ӗненменччӗ...
Шӑпам мана кун пек Парне 
Парассине кӗтменччӗ.

«Мӗнле Парне?! Мӗнле Парне?!» 
Теетӗр пуль эсир халь.
Эп мӗншӗн пит телейлине 
Пӗлесшӗн пуль эсир халь.

Мӗнле Парне... Мӗнле Парне... 
Кӑна эп ҫеҫ пӗлетӗп.
Тавах, Шӑпам! Санран татах 
Эп ҫӗн Парне кӗтетӗп.

22.10.06

Эп куратӑп та, эс ӑнланмастӑн 
Ҫак самант сана м ӗ н панине.
Эс, мӗн, суккӑр-и, е пит айван-и?
Ма курмастӑн эс э п курнине?

Ак-Телей... Еплерех вӑл черченкӗ!. 
Еплерех ҫупӑрлать вӑл сана!..
Санӑн ҫеҫ, санӑн ҫеҫ вӑл пуласшӑн.. 
Мӗншӗн эс хӑвалатӑн ӑна?

Эс хӑвна, хӑвна ҫеҫ юрататӑн.
Эс шутлан: пӗтӗм пурнӑҫ -  малта. 
Телейӳ... Телейӳ сан -  кӳренчӗ. 
Телейӳ сан ӑнланчӗ йӑлтах.

Телейӳ сан кӳренчӗ. Ытла та 
Вӑл пуласшӑнччӗ санӑн кӑна.
Эп куратӑп та, эс... юратмастӑн... 
Юратсах юратмастӑн хӑвна.

X X X

01.02.08

Пулать те-ҫке, пулать те-ҫке Хӗрарӑм!.. 
Пӗрре пӑхса чунра вӑл вут чӗртет. 
Пӗлетӗн эс: вӑл сан нихҫан та пулмӗ. 
Пӗлетӗн эс: вӑл сана мар кӗтет.

Пӗлетӗн эс... Эс пӗтӗмпех пӗлетӗн: 
Турри ҫырман!.. Вӑл -  урӑххин!.. Ҫавах. 
Ҫавах та эс пӗр унпа ҫеҫ пурнатӑн...
Те ӑслӑ эс, те ӑслӑ... те ухмах?..

Пулать те-ҫке, пулать те-ҫке Хӗрарӑм!..

01.06.07

X X X

X X X

Юрату...
Юратуран кӑна тӑмасть! 

Ҫутӑ...
Ҫутӑран кӑна тӑрать-им? 

Ҫутӑ
Ҫутӑран кӑна тӑмасть!

Ҫутӑра
Пур
Иртнӗ каҫ мӗлки.
Ҫутӑра
Пур
Ҫитес каҫ йыхравӗ... 

Юрату
Юратуран кӑна тӑмасть.

27.01.07

ТЕ ЧЛНАХТА...

Те чӑнах та юратать,
Те юратнӑ пек тӑвать?..

Аптӑратӑп эп унпа...

Юратать-ши?
Юратмасть!
Тем тесен те юратмасть!
Эп -  кӗтетӗп. Вӑл -  килмест. 
Эп -  чӗнетӗп. Вӑл -  илтмест. 
Эп -  вӗҫетӗп. Вӑл -  вӗҫмест., 
Юратмасть вӑл, юратмасть!..

Юратмасть-ши?..
Юратать!
Тем тесен те юратать!
Чӑр пӑхать те куҫӑмран,
Йӑл кулать те -  ман чӗре 
Ҫут хӗвел пек хӗмленет,
Ман каллех вӗҫес килет!..

Юратать-ши?
Юратмасть!
Юратмасть-ши?
Юратать!
Тем тесен те юратмасть!.. 
Тем тесен те юратать!..

20.05.02

Кун пек юрату та пулать-шим? 
Кун пек те пулать-шим савма?.. 
Ҫулсем иртнӗҫем ытларах эп 
Саватӑп... хам мӑшӑрӑма.

Ҫулсем иртнӗҫем ытларах эп 
Турра тав тӑватӑп -  тахҫан 
Санпа, ман Таса Пирӗштийӗм, 
Тӗл пулнӑшӑн эп ӑнсӑртран.

Эп халь ӗненетӗп, пӗлетӗп: 
Телей вӑл -  ялан юнашар.
Ӑна к у р м а ҫеҫ пӗлмелле-мӗн, 
Ӑна ш ы р а м а кирлӗ мар.

Ҫулсем иртнӗҫем ытларах эп 
Саватӑп хам мӑшӑрӑма.
Кун пек юрату та пулать-ши,
Кун пек те пулать-ши савма?

X X X

05.01.01

Олег Мустаева

Анаткасра паян ача ҫуралнӑ. 
Кӗрлет-шавлать телейлӗ Анаткас! 
Ӑҫтан, епле хавасланмасӑр чӑтӑн -  
Ӑча сасси халь янрамасть час-час.

Анаткасра паян ача ҫуралнӑ.
Ҫуралнӑ ывӑл -  кӗтнине кура.
Кӑкӑр сӗтне ӗмет тет ывӑнмасӑр, 
Кулса кӑна выртать тет сӑпкара.

Анаткаса вӑл,тен, чапа кӑларӗ...
Тен, Кӑйкӑр пек ҫӗкленӗ тӳпене... 
Ӑҫтан пӗлен, тен, генерал вӑл пулӗ... 
Тен, ҫӗр ҫинчех вӑл тупӗ Телейне...

Анаткасран тухманччӗ паллӑ сӑвӑҫ. 
Ӑсчах тавраш та халиччен пулман...
Ку вӑл тем мар. Йӑлт пулӗ, пурте пулӗ 
Тӗнчи тӳлек те тӑнӑҫлӑ тӑрсан.

Йӑлт пулӗ!.. Эп шанатӑп -  пулӗ, 
Ӑнаткаса ыран е тепӗр кун 
Ача сасси телей парнелесессӗн, 
Анаткаса килсессӗн Ҫӗнӗ Чун!

28.01.07

АНАТКАСРА

Эп кунта ялан вунҫиччӗре.

ТУТАРСТАН ХАЛӐХ ПОЭТНЕ 
РЕНАТ ХАРИСА

Каллех пӗрле эпир, юлташӑм. 
Каллех эс -  ват Шупашкарта. 
Каллех кулатӑн эс йӑвашшӑн, 
Тусусене савса чунтан.

Эс иртнине аса илетӗн... 
Хавхаланса та пӑлханса 
Каллех эс Ухсая мухтатӑн, 
«Кӗлпук мучишӗн» тав туса.

Хусанкайпа та эс тӗл пулнӑ. 
Паян та Сӑвӑҫ умӗнче 
Пуҫна таян эс пархатарлӑн.
Эс халь те ун ытамӗнче.

Каллех пӗрле эпир, юлташӑм. 
Пӗрле: Сарпи те Сементер... 
Пурхил сана, ав, ыталасшӑн. 
Айташ та, ав, пит хӗпӗртет.

Пире Поэзи пӗрлештерчӗ.
Пире Илем парать вӑй-хал. 
Тӑван чӗлхемӗр пурӑнсассӑн, 
Эпир юлмастпӑр тӑлӑха.

Епле сана, Ренат, юратмӑн? 
Сан ӑшӑ, ҫепӗҫ куллунта 
Ҫиҫсе-тапса тӑрать ыр кӑмӑл. 
Мӗн чухлӗ ӑс сан куҫунта!

Тутарстанра -  Чӑваш Элчи эс. 
Тутар Элчи -  Чӑваш Енре. 
Тавах сана, Ренат-юлташӑм, 
Паян та ӗмӗр-ӗмӗрех!

01.06.07

ХЫРАЙ ӖНЕЛ ЧӐВАШӖСЕНЕ -  
ПУҪӐМА ТАЙСА

Эп сире ҫӗнни темех калаймӑп. 
(Пур-ши вӑл.ҫӗнни, ҫак тӗнчере?) 
Сирӗнсӗр хӗвел те маншӑн тӗксӗм. 
Сирӗнсӗр эп тӑлӑхпа пӗрех.

Тинӗсре ишетӗп-и, е ҫӳллӗ 
Тусемпе пуплетӗп-и, -  ялан 
Ман асра -  Кӗтне те тӑван ялӑм.
Ман асра -  ҫут сывлӑмлӑ ҫаран.

Ман асра эсир -  ансат та аслӑ,
Ырӑ та ӗҫчен ентешӗмсем.
Пурӑнма мана вӑй-хал параҫҫӗ 
Сирӗн ҫутӑ, ӑшӑ куллӑрсем.

Тӗнчере нумай илемлӗ тӑрӑх.
Чаплӑ ял нумай ҫа̂ < тӗнчере.
Пӗрре ҫеҫ Хырай Ӗнел, мӗн тӑвӑн! 
Ҫӗр ҫинче чӑнах та вӑл пӗрре!

Эп кунта ирӗклӗрех сывлатӑп.
Эп кунта утатӑп ҫирӗпрех.
Мӗн пурри кунта -  йӑлтах вӑл манӑн. 
Эп кунта ялан -  вунҫиччӗре!

...Эп сире ҫӗнни темех калаймӑп. 
(Пур-ши вӑл, ҫӗнни, ҫак тӗнчере?) 
Сирӗнсӗр хӗвел те маншӑн тӗксӗм. 
Сирӗнсӗр эп тӑлӑхпа пӗрех.

08.02.07

Уяв вӗҫленчӗ ... Тӑсӑлать уяв. 
Мӗн-ма тесессӗн -  пурнӑҫ тӑсӑлать. 
Мӗн-ма тесессӗн -  ялкӑшать хӗвел. 
Мӗн-ма тесессӗн -  ман чӗре юрлать.

Уяв вӗҫленчӗ -  тӑсӑлать уяв.
Епле илемлӗ ҫак асамлӑ ир!
Епле илемлӗ ҫак кӗрен тӳпе!
Епле телейлӗ, тусӑм ман, эпир!

Уяв вӗҫленчӗ -  тӑсӑлать уяв!
Эп тав тӑватӑп, Турӑҫӑм, сана 
Ҫак Уявра эп пулнӑшӑн хӑна.
Эп пулнӑшӑн ҫак Уявра хӑна.

Уяв вӗҫленчӗ ... Тӑсӑлать уяв ...

20.02.07

X X X

ТӖЛЛЕВ ҪЕҪ ПУЛТӐР

Ҫук халӑха та 
пур тума пулать.
Пур халӑха та 
ҫук тума пулать.

Тӗллев ҫеҫ 
пултӑр.
Пултӑр ҫеҫ 
тӗллев.

22.03.06

ХӐРУШӐ!

Кун пек пурӑнма юрамасть!
Эпир тӗрӗс мар пурӑнатпӑр!..
Эпир Пуласси енне мар,
Эпир пӗтесси еннелле ӑнтӑлатпӑр!..

Эпир -  улталаннӑскерсем.
Пире ҫут тӗллевсӗр хӑварчӗҫ.
Пире, пӗтсен-пӗтчӗр тесе,
Никам тухайман чӑтлӑха кӗртсе ячӗҫ.

Утатпӑр эпир тӗттӗмре.
Ҫӳлте ҫӑлтӑрсем те ҫунмаҫҫӗ.
Хыҫра тискер кайӑк улать.
Халран кайнисем пулӑшу тархаслаҫҫӗ.

Чакать пирӗн йыш чакнӑҫем.
Эпир кирлӗ мар никама та.
Пире те текех кирлӗ мар
Ку ҫул та... Мала чӗнекен Йыхӑрав та...

...Кун пек пурӑнма юрамасть!.. 
Хӑрушӑ!.. Ытла та хӑрушӑ!..

15.05.06

ПЕПКЕ

Пысӑк ӗҫсем тума ҫуралнӑ 
ҫак пӗчӗк паттӑр, 
ҫак пепке.
Кӑшт тимлӗрех кӑна пӑхсамӑр; 
мӗн чухлӗ ӑс ун куҫӗнче!

Кун пеккисем 
час-час килмеҫҫӗ 
ҫак вӗҫсӗр-хӗрсӗр тӗнчене. 
Анчах кун пеккисем килсессӗн, 
урӑхларах ҫиҫет тӗнче.

Кӑшт тимлӗрех кӑна пӑхсамӑр:
мӗн чухлӗ вӑй ун куҫӗнче!
Куратӑп эп:
вӑл, тем тесен те,
хӑйне мӗн кӗтнине пӗлет!..

09.01.2008

Сарӑмсӑр вилнӗ Виталий Гордеевӑн, 
Чӑваш халӑх артистне асӑнса

Тепӗр Юрӑҫсӑр юлчӗ ман халӑхӑм.
Тепӗр Шӑпчӑк сас памӗ текех.
Чӗрене вырнаҫмасть манӑн хурлӑхӑм.
Эпӗ хам та халь тӑлӑх пекех.

«Питӗ шел, -  тет пӗри, -  упраймарӑмӑр...
Ун пек юрӑҫ сахал ку чухне». 
«Хаклаймарӑмӑр-ҫке, хаклаймарӑмӑр!..» -  
Тет тепри, ав, шӑлса куҫҫульне.

«Турӑран хӑрамашкӑн пӑрахрӑмӑр, -  
Теҫҫӗ, ав, пӗрисем, сӑхсӑхса, -  
Ҫавнашкал ӗнтӗ эс, ӑраскалӑмӑр,
Ҫут тӗнче кайрӗ йӑлт пӑтранса».

...Чӗрене вырнаҫмасть манӑн хурлӑхӑм.
Эпӗ хам та халь тӑлӑх пекех.
Тепӗр Юрӑҫсӑр юлчӗ ман халӑхӑм.
Тепӗр Шӑпчӑк сас памӗ текех.

21.07.05

X X X

КУ ПУҪЛӐХ

Тата мӗнпеле тӗлӗнтерӗ ку пуҫлӑх?
Тата мӗн кӑтартӗ пире малашне? 
Кантурӑмӑр пирӗн халран кайса ҫитрӗ. 
Пуҫне уснӑ халӑх ҫыртать чавсине.

Кантурӑмӑр пирӗн ҫурхи вӗлле пекчӗ. 
Мала тинкереттӗмӗр ҫут шанчӑкпа. 
Кашнийӗ ӗҫлетчӗ ик ҫыншӑн, виҫ ҫыншӑн. 
Утаттӑмӑр харсӑррӑн аслӑ ҫулпа.

Унтан ҫак этем кантура кӗрсе тӑчӗ.
«Ҫитет! -  терӗ вӑл, - кивӗлле пурӑнса! 
Сире эп, туссем, ҫӑтмаха ертсе кайӑп!
Ыр курӑр -  мана пуҫлӑха суйласан!»

...Этемӗ -  пӑхма -  ӑслӑ-тӑнлӑ, йӗркеллӗ. 
Этемӗ -  пӑхмашкӑн -  маттур та хастар... 
Кантур хавхаланчӗ, хускалчӗ, тапранчӗ... - 
Эпир ыр курса пурӑнма хирӗҫ мар.

...Эпир ыр курса пурӑнма хирӗҫ марччӗ 
Эпир хирӗҫ марччӗ те ҫав -  тамаша! -  
Кунсем ҫиҫсе иртрӗҫ, ҫулсем вӗҫсе иртрӗҫ. 
Ҫӑтмах вырӑнне килсе ҫитрӗ нуша.

Эпир кантурта халь кулма та хӑратпӑр. 
Хӑратпӑр тӑма та хӑратпӑр ларма. 
Хуҫамӑр сиссессӗн, тивет паттӑрскерӗн 
Вӗри ҫатмана чӗлхипе ҫуллама.

Хуҫамӑр кантуршӑн ҫунать кунӗн-ҫӗрӗн!.. 
Хуҫамӑр канмасӑр ӗҫлет тар тӑкса!.. 
Часах ак телей ҫумӑр пек ҫума пуҫлӗ -  
Тата кӑшт тӳссен те тата кӑшт чӑтсан!

Хуҫамӑр -  хӑватлӑ! Хуҫамӑр -  мухтавлӑ!. 
Тӗнче тулли тус пирӗн хаклӑ хуҫан!.. 
(Ҫавсем халь пире пурӑнма вӗрентеҫҫӗ. 
Ҫавсем тайтараҫҫӗ пире халь пуҫа).

...Этемӗ -  пӑхма -  ӑслӑ-тӑнлӑ, йӗркеллӗ. 
Пире, тен, савать те пуль вӑл чӗререн... 
Тата хӑҫанччен тӗлӗнтерӗ ку пуҫлӑх? 
Тата мӗн кӑтартӗ ку пуҫлӑх пире?..

21.04.06

ШУРЛӐХ
Ода

Мухтав сана, ман шурлӑхӑм-телейӗм! 
Епле мӑнаҫлӑ эс, епле хитре!
Эп сансӑр пӗр самант та пурнаймастӑп. 
Эс, шурлӑхӑм, ялан ман чӗрере.

Епле шӑршу сан явӑнать асамлӑн!
Епле хаваслӑ санӑн шапусем!
Вӗт хурӑнсем хастарлӑн кармашаҫҫӗ 
Тӳпенелле «пурнасчӗ-ха!» тесе.

Ӑҫта тата кун пек илем пулайтӑр?
Ӑҫта кун пек выляччӑр шевлесем?.. 
Телейлӗ эп -  эп шурлӑхра пурнатӑп, 
Хам шурлӑхра пурӑннине пӗлсе.

28.09.07

Ячӗшӗн 
ирттерчӗҫ пуху. 
Ячӗшӗн 
сӑмах каларӗҫ. 
Ячӗшӗн 
тимлӗ итлерӗҫ. 
Ячӗшӗн 
йӑлт ӑнланчӗҫ.
Ячӗшӗн
такама ятларӗҫ. 
Ячӗшӗн
такама мухтарӗҫ.
Ячӗшӗн
анасларӗҫ.
Ячӗшӗн 
алӑ ҫупрӗҫ.
Ячӗшӗн
сасӑларӗҫ.
Ячӗшӗн
такама суйларӗҫ. 

...Кӗрекере
ячӗшӗн мар кӗрлерӗҫ!..

Ячӗшӗн 
ирттерчӗҫ пуху. 
Ячӗшӗн!
Ячӗшӗн
ирттерчӗҫ пуху!.. 
Ячӗшӗн!..

ЯЧӖШӖН

01.03.06

РАҪҪЕЕ. ТӐВАН ҪӖРШЫВӐМА 

Кама
юрасшӑн эс, Раҫҫей?!
Кама
эс килӗшесшӗн?!
Кам умӗнче
мӗскӗнленсе
эс ӗмӗр ӗмӗрлесшӗн?!

Санран кулаҫҫӗ куҫҫӑнах.
Сан ыр ятна варлаҫҫӗ.
Санран кулса та йерӗнсе, 
сан питӳнтен сураҫҫӗ.

Кама
юрасшӑн эс, Раҫҫей?!
Кама
эс килӗшесшӗн?!

Америка 
тусу-и сан?
Тусу-и сан 
Европа?..

Америка 
сан тусу мар!
Сан тусу мар ҫав ҫӑткӑн!
Вӑл ҫапса хуҫӗччӗ сана, 
вӑл касса ваклӗччӗ сана, 
вӑл ҫӑтса ярӗччӗ сана!..
Анчах пырши ҫинҫе ун!..

Европа?!
Курнӑ эп ӑна.
Вӑл -  тутӑ, питӗ тутӑ.
Пурне те ӑс парать ҫавскер.

пуриншӗн те вӑл -  Турӑ, 
вӑл -  чи ӑсли, чи тӗрӗсси: 
Европа пек йӑлт пулӑр!..

Анчах... шанмастӑп эп ӑна 
Европӑна -  шанмастӑп! 
Хӑйне кӑна вӑл юратать, 
хӑйне кӑна савать вӑл!..

Кама
юрасшӑн эс, Раҫҫей?! 
Кама
эс килӗшесшӗн?!

Тен, эс хӑвна 
ӗнер кӑна 
сутнисене 
юрасшӑн?!
Сана, тен, сутрӗҫ 
ӑнсӑртран?!
Сана, тен, ӳлӗм сутмӗҫ?!

Ҫӗкле пуҫна, ҫӗкле, 
Раҫҫей!
Ҫитет -  кӗлмӗҫленсе! 
Ҫитет пире -  чӗркуҫленсе! 
Ҫитет -  мӗскӗнленсе!

14.03.06

Эп «вӑл» теместӗп. 
Ялан эп тетӗп -  «у»: 
«Епле чипер у!»
«Мана савать-ши у?»

Юрлать ман чунӑм, 
«У» тенине илтсен. 
«У» -  ман ачалӑх, 
Ачалӑхри туссем.

«У» -  ман тавралӑх, 
Ешерекен хирсем.
«У» -  ман хастар та 
Мӑнаҫлӑ ентешсем.

...Мӗнле пурнать у -  
Ман савнӑ Анат Ен? 
Пӗлеп: шутлать у, 
Шутлать у ман ҫинчен.

Шутлатӑп эп те... 
Тӑван ҫӗршывӑм у -  
Чи юратни у,
Темрен хакли те -  у.

Эп «вӑл» теместӗп. 
Ялан эп тетӗп -  «у»: 
«Мӗнле пурнать у?» 
«Мана савать-ши у?..»

30.01.08

Хамӑра хамӑр тӗп тӑватпӑр.
Хамӑра хамӑр, чӑвашсем!..
Е Утнӑ Ҫулӗ вӑрӑм пулчӗ?
Е халран ячӗҫ Тӑвӑлсем?

Хамӑра хамӑр тӗп тӑватпӑр,
Хамӑра хамӑр, чӑвашсем!..
Ҫук пирӗн -  пӗрлӗх. Ҫук -  тӑванлӑх. 
Ҫук пирӗн харсӑр паттӑрсем.

Ҫук пирӗн Ҫул. Тӗллев ҫук пирӗн. 
Ҫук пирӗн мул. Пур пек мула 
Ҫич ют хурахӗ хӑйӗн турӗ,
Пиртен лӗх-лӗх кула-кула.

Тек кирлӗ мар пире Чӗлхемӗр -  
Чӑваш Чӗлхи -  тек кирлӗ мар!..
Эпир тӑван Шупашкарта та 
Хӑратпӑр чӑвашсем пулма...

Тек кирлӗ мар пире хастарлӑх.
Ҫул панӑ халь нишлисене. 
Хастарринче тӑшман куратпӑр 
Эпир. Сутатпӑр пӗр-пӗрне.

Ҫапла; сутатпӑр та таптатпӑр 
Пӗрне-пӗри эпир!.. Пиртен 
Тӗнче каҫса кайса кулать-тӗр, 
Пиртен -  ухмах чӑвашсенчен!..

Хамӑра хамӑр тӗп тӑватпӑр,
Хамӑра хамӑр, чӑвашсем...

X X X

07.03.06

ТЕМ ПЕК ЛАРТСА ПАРАСЧӖ ПАЛӐК

Пит пысӑк пуҫлӑхра ларать вӑл. 
«Ҫӗклет» чӑваш ятне-сумне.
Кашни сӑмахӗ унӑн -  ылтӑн.
Ҫу сӗрнӗ тейӗн чӗлхине.

Сӑмахӗсем ун, чӑн та, ылтӑн. 
Сӑмахӗсем ун -  пыл та ҫу.
Тем пек лартса парасчӗ палӑк 
Ӑна. Унран... у с с и й ӗ ҫук.

Ҫапла -  унран курман-ха усӑ 
Ман халӑх пач та халиччен.
Хӑйне кӑна савать ҫав пуҫлӑх.
Ҫук X а л ӑ X унӑн чӗринче.

Йӑлтах пур ун: пур влаҫ, пур мулӗ... 
Сӑмахӗсем ун -  пыл та ҫу. 
Мӑнтарӑна шеллетӗп эпӗ...
Мӗн-ма тесен, ун... ним те ҫук.

15.07.2006

Кама айӑплас ҫак инкекшӗн, ҫак тертшӗн?! 
Кама айӑплас ҫак сураншӑн, кама?!
Эпир кун пек мар пурӑнасшӑнччӗ, тусӑм. 
Эпир ку ҫулпа тивӗҫ марччӗ утма.

Эпир урӑххишӗн санпа кӗрешсеччӗ. 
Илтетӗн-и эс -  урӑххишӗн пачах!
Эпир ун чухне ӗненеттӗмӗр питӗ:
Ыталӗ пӗртанлӑх пурне те часах.

Пӗртанлӑх... Тӑванлӑх... Хӗвеллӗ пуласлӑх. 
Ӑҫта халь вӗсем -  пирӗн ҫут ӗмӗтсем?! 
Йӑлтах сирӗлми тӗтрепе хупӑрланчӗ.
Сӳнсе тӗксӗмленчӗҫ кӑвар чӗресем.

Кама айӑплас ҫак инкекшӗн, ҫак тертшӗн?.. 
Кама айӑплас ҫак асапшӑн, кама?!
Эпир ку ҫулпа тивӗҫ марччӗ утмашкӑн.
Эпир тивӗҫ марччӗ кун пек пурӑнма.

02.04.07

X X X

АН ХЛЙӐР ХУРЛАМА МАН ХАЛӐХА!

Чӑвашсем -  кӗвӗҫ чунлӑ, усал, 
туслӑ мар халӑх.

Илтнинчен.

Ан хӑйӑр хурлама ман халӑха!..
Эсир малтан ҫӗкленӗр ун шайне, 
Эсир малтан вӑл тӳснине тӳссемӗр, 
Туйса курсамӑр унӑн Асапне!

Эсир малтан курсамӑр ӗҫлесе,
Ман халӑхӑм ӗҫленӗ пек. Тарпа 
Пӗрре кӑна тӑван ҫӗре шӑварӑр! 
Пӗрре ҫеҫ утӑр Ҫӗнӗ Касӑпа!

Эсир малтан тӑвӑлсене ҫӗнсе, 
Вӑй-хал пӗтсен те утӑр малалла,
Ман халӑх утнӑ пек, ун чух, пӗлетӗп, 
Сӑмахӑр сирӗн пулӗ урӑхла!

Эсир малтан пӗр ӗмӗт-тӗллевпе 
Тухса курсамӑр Аслӑ Нимене,
Ман халӑх тухнӑ пек, вара ӑнланӑр 
Эсир чӑн-чӑн тӑванлӑхӑн хакне!

Малтан эсир юратӑр Пурнӑҫа -  
Ман халӑхӑм юратнӑ пек!.. Уйра 
Эсир Лаштра Юман-Атте курсамӑр, 
Тытсамӑр Алтӑр-Ҫӑлтӑр аллӑра!..

Ан хӑйӑр хурлама ман халӑха!
Ан хӑйӑр хурлама ман Халӑха!

23.03.06

ҪЕҪПӖЛ МИШШИНЕ- 
ЧЕЧЕК КӐШӐЛӖПЕ ПӖРЛЕ

Сӳнмен-ха Чӑвашлӑх Чӑваш чӗринче! 
Ҫунать-ха ҫак Ҫулӑм, ҫак Вут хӗмленсе! 
Хистет вӑл ҫаплах тӑрӑнса ӳкиччен 
Мала ӑнтӑлма, Ыррине ӗненсе.

Сӳнмен-ха Чӑвашлӑх Чӑваш чӗринче!.. 
Ӑна сӳнтерме ӗмӗтленнӗ пайтах.
Хура йывӑр пӗлӗт кайман ун ҫинчен -  
Анчах та вӑл ҫиҫнӗ, хӗмленнӗ ҫавах!

Сӳнмен-ха Чӑвашлӑх Чӑваш чӗринче! 
Паян та ӑна хӗмленме ҫӑмӑл мар. 
Куратӑп: ҫук канлӗх ҫич ют куҫӗнче -  
Ытла та вӗри вӑл, ҫак Вут, ҫак Кӑвар!

Сӳнмен-ха Чӑвашлӑх Чӑваш чӗринче! 
Ҫунать-ха ҫак Ҫулӑм, ҫунать ялкӑшса! 
Хистет вӑл пире юлашки самантчен 
Мала талпӑнмашкӑн Вут-Кайӑк пулса.

04.01.07

МАРГАРИТА КАБЕТОВАНА 
ПӖРТЕНПӖРСКЕРӖМӖРЕ

Ун сассине илтсен-и!.. 
Ун сассине илтсен-и!.

Лна хӑйне курсан-и!.. 
Ӑна хӑйне курсан-и!..

Пӗлместӗп: кам ҫуратнӑ!. 
Пӗлместӗп: кам ҫуратнӑ!.

Ун сассинче -  ачашлӑх!.. 
Ун сассинче -  мӑнаҫлӑх!..

Ун сассинче -  Чӑвашлӑх!. 
Ун сассинче -  Пуласлӑх!..

Ун сассине илтсен-и!.. 
Ун сассине илтсен-и!..

Ӑна хӑйне курсан-и!.. 
Ӑна хӑйне курсан-и!..

11.01.06

ПӖРЛЕ ЧУХНЕ -  ПӖТМЕСТПӖР!

Анатолий Белкова

Пӗрле чухне -  пӗтместпӗр. 
Пӗтместпӗрех, туссем!
«Пӗрле чухне пӗтместпӗр!» -  
Чи тӗрӗс сӑмахсем!

Ҫил-тӑвӑлсем улаччӑр!
Хӗмленччӗр ҫиҫӗмсем! -  
Пӗрле чухне пӗтместпӗр! 
Пӗтместпӗрех, туссем!

Ан тив, ан пулччӑр ҫӑмӑл 
Эпир утас ҫулсем -  
Пӗрле чухне пӗтместпӗр! 
Пӗтместпӗрех, туссем!

Ӑмсанакан -  ӑмсантӑр!
Ырлаччӗр -  ыррисем! -  
Пӗрле чухне -  пӗтместпӗр! 
Пӗтместпӗрех, туссем!

13.08.2001

Андриян Николаев 
космонавта асӑнса

Пуҫлар-хӑ, тӑванӑм, «Вӗҫ, вӗҫ, куккука». 
Юрлар-ха, тӑванӑм, мӑнаҫлӑн та сумлӑн. 
Юрлатчӗ чунтан ку юрра Андриян,
Тӑван халӑхне пуҫ тайса саламланӑн.

Юрлатчӗ чунтан ку юрра Андриян.
Хӑш чух пичӗ тӑрӑх куҫҫуль ун юхатчӗ.
«Ан манӑр савса тав тума аннӗре!» -  
Тесе вӑл пире юлташла ӑс паратчӗ.

Ак халь Андриян та -  таса Чӑн Ҫӗрте.
Лна ҫӑлтӑрсем юратса ҫупӑрларӗҫ.
Анчах та янрать унӑн ҫепӗҫ сасси.
Анчах та сӳнмест унӑн ҫутӑ Сӑнарӗ.

Янрать аслӑ юрӑ чуна ҫӗклесе,
Чуна кисретсе, ҫӗнетсе илӗртӳллӗн!
Тӗнче ҫутӑрах, ырӑрах кун пек чух!
Аманнӑ чӗре те тапать ҫӗкленӳллӗн...

Пуҫлар-ха, тӑванӑм, «Вӗҫ, вӗҫ, куккука». 
Юрлар-ха, тӑванӑм, мӑнаҫлӑн та сумлӑн. 
Юрлатчӗ чунтан ку юрра Андриян,
Чӑваш Тӗнчине пуҫ тайса саламланӑн.

X X X

06.01.2007

ПАТТӐРЛӐХ

Валентина Егорована -  
Олимпиада -X X II паттӑрне

Ҫӗкле ҫӳлерех ылтӑнна, Валентина!
Тӑван халӑху куртӑр ун шевлине.
Сан паттӑрлӑху тӗнчене тӗлӗнтерчӗ,
Кӑтартрӗ Чӑваш ҫӗнтерме пӗлнине.

Ҫӗкле ҫӳлерех ылтӑнна, Валентина!
Эс тивӗҫлӗ чап Кӑшӑлне тӑхӑнма.
Сана чылайччен манас ҫук Барселона.
Сан пек паттӑр хӗр халиччен вӑл курман.

Ҫӗкле ҫӳлерех ылтӑнна, Валентина!
Сан пек пикесем ытларахчӗ пире.
Хӑюллӑ та чӑрсӑр, сӑпайлӑ, мӑнаҫлӑ 
Пулсам эс, кашни чӑн чӑвашӑн чӗри?

Ҫӗкле ҫӳлерех ылтӑнна, Валентина,
Тӑван халӑху умӗнче пуҫ тайса.
Тӑван халӑхун ыр ятне эс ҫӗклерӗн.
Апла сан яту тухас ҫук манӑҫа!

03.09.92

Мункун ячӗпе, хурӑнташ та пускилӗм! 
Мункун ячӗпе саламлатӑп сире!
Пире Ҫӑлаканӑн Асапӗ вӗҫленнӗ!
Пире Ҫӑлакан ҫӗнӗрен Тӳпере!..

Мункун ячӗпе, пур ӗҫчен те ыр халӑх! 
Мункун ячӗпе, ваттисем те яшсем!
Пире Ҫӑлакан вилӗме парӑнтарнӑ, 
Ҫӳле Вӑл ҫӗкленнӗ, пире пиллесе!..

Мункун ячӗпе, ман тӑван Чӑваш Енӗм! 
Мункун ячӗпе, ман тӑван чӑвашсем! 
Пире Ҫӑлаканӑн Асапӗ вӗҫленчӗ,
Ҫут Шанчӑк Вутне тепӗр хут тивертсе!

10.04.1999

МУНКУН ЯЧӖПЕ!

КАНАШРАН ШУПАШКАРА КИЛНӖ ЧУХ 
АПАШРА ҪУРАЛНӐ СӐВӐ

Апашран иртсен вара,
Ҫывӑх -  Шупашкар.
Ҫулӗ тӑвалла, паллах...
Ну, ку вӑл тем мар!

Хуть мӗн калӑр та мана,
Шупашкар тесен,
Ҫуталаҫҫӗ ҫийӗнчех 
Манӑн куҫӑмсем.

Апашран иртсен вара,
Атӑл ҫывӑхрах.
Маншӑн Атӑл вӑл, туссем,
Аттепе танах.

Пултӑм эп Европӑра,
Пултӑм Азире.
Тунсӑхларӑм эп ютра 
Атӑлшӑн сӗре.

Юрататӑп эп сана 
Пӗтӗм чӗререн,
Манӑн ырӑ та йӑваш,
Ҫавнӑ Чӑваш Ен!

...Апашран иртсен вара,
Ҫывӑх - Шупашкар.
Апашран иртсен вара,
Атӑл -  юнашар.

14.03.1999

79



Мунча кӗме юратакансене, мунча 
тути-масине ӑнланакансене -  пурне 
т е!- «Мунчи тутлӑ пултӑр!» тесе.

Шӑматкун. Мунча кӗретпӗр.
Пурте -  «хамӑрӑннисем».
Пурте -  «мунчана!» тесессӗн,
«Хаваспах!» текеннисем.

Генералӗ те кунта пур 
(Халь вӑл пенсире, паллах).
Пур -  строитель, пур -  водитель,
Пур -  чиновник, пур -  ӑсчах...

Пӗрисем -  ытла та мӑнтӑр.
Теприсем -  ытла хыткан.
(Мӗн тӑван, мунча -  мунча вӑл:
Курас мар тесен -  куран).

Малтанах вӗр ҫӗнӗ милӗк 
Пӗҫеретпӗр киленсе.
Ҫапӑнма унтан пуҫлатпӑр -  
Эхлетсе те пехлетсе.

Кӑштахран тухатпӑр сумлӑн,
Васкамасӑр, чей ӗҫме.
Тарсене шӑлса илетпӗр,
Пикенетпӗр пуплеме.

Мӗн ҫинчен эпир пуплетпӗр?
Мӗн ҫинчен-и?.. Ҫӗршывра 
Ҫук йӗрке ҫаплах. Ҫапах та 
Халь -  кӑштах ҫӑмӑлтарах.

МУНЧАРА

Шел, ҫаплах вӗренейместпӗр 
Вылямашкӑн футболла. 
Ҫӗнтерес килет пулсассӑн, 
Сахалрах ҫывӑрмалла!

Вашингтон ытла та сӗмсӗр. 
Тӗнчене хыпса ҫӑтма 
Хатӗр ҫав пуҫтах. Нимле те 
Ҫук-ши пӳтсӗре чарма?

Еплерех ҫӗршывччӗ пирӗн!.. 
Пӗтӗмпех Горбачевпа 
Ельцина пула арканчӗ...
Пит вылянчӗҫ ҫав влаҫпа!..

Тав Турра - ӗлкӗреймерӗҫ 
Раҫҫее хуть аркатма!
Раҫҫее те аркатсассӑн,
Хӗн пулатчӗ пурӑнма...

...Ай, ытла та лайӑх хутнӑ 
Мунчине паян!.. Кун пек 
Хирӗҫ мар эпир, атьсемӗр, 
Ҫапӑнмашкӑн кунӗпе!

Сывӑ пултӑр хурӑн милӗк! 
Сывӑ пултӑр сив сӑра!
Сывӑ пултӑр пирӗн туслӑх! 
Тултарсамӑр алтӑра!..

...Шӑматкун. Мунча кӗретпӗр. 
Пурте -  «хамӑрӑннисем». 
Пурте - «мунчана!» тесессӗн, 
«Эп -  халех!» текеннисем.

30.10.06

МОРДОЛИЗАЦИ

Эх, жалко, зеркала нет, поглядел бы 
на свою мордолизацию!
А.П. ЧЕХОВ. «Счастливчик».

Мордолизацийӗм, паллах, мордолизаци ман!.. 
Сухал ӳстереттӗм -  ӳсмест сухал.
Тин ҫеҫ-ха эп ҫӳҫе аран тураттӑм.
Халь -  ҫӳҫ пӗрчи те пуҫ ҫинче сахал.

Ҫамкам ҫинче ҫӗн касӑсем выртаҫҫӗ.
Ь1тла та ӑслӑ пултӑм пулмалла...
Эп кун пекех пуласшӑн марччӗ ӑслӑ.
Халь -  ҫулӗ ҫук чакмашкӑн каялла.

Ҫӑмсам, тавах, памасть-ха манӑн маххӑ -  
Туять-ха шӑршӑ, шеремет, ҫаплах.
Йӗксӗксене аякранах сисет вӑл.
Йӑнӑшасси те пулкалать паллах.

Тутам малтан та хулӑн марччӗ манӑн.
Халь ак пӑхап та -  ҫук-иҫ ман тута!..
Ытла нумай чуптурӑм ҫав хальхаҫҫӑн. 
Канмашкӑн вӑхӑт ҫитрӗ-тӗр кӑштах.

Вӑт хӑлхана эп пӗртте хурламастӑп.
Кам «пысӑк!» тет унта ман хӑлхана?!
Тавах Тура -  илтмеллине илтетӗп.
Ытти вӑл -  кирлӗ мар шӑв-шав кӑна.

Тата ик хӑмӑр куҫӑм пур-ҫке манӑн!..
Эп... юрататӑп, КУҪӐМСЕМ, сире!
Эсир пурришӗнех телейлӗ эпӗ,
Ман КУҪӐМСЕМ, ҫак Ҫутӑ Тӗнчере!

Мордолизацийӗм, паллах, мордолизаци ман!. 
...Ҫук, тем тесен те, хамӑн -  хамӑнах!

27.03.99

ЧУТАЙ

Ак хӑйех ҫырӑнать ман ҫак сӑввӑм... 
Пӗр сӑмах ман асра халь; Чутай. 
Тӑшмансем ман кунта пур-и, ҫук-и, - 
Юлташсем Чутайра ман нумай.

Ма нумай Чутайра юлташсем ман?
Ма нумай?.. Ма тесессӗн кунта 
Улӑп пек чӑвашсем пурӑнаҫҫӗ.
Хӑй те Улӑп пекех вӑл, Чутай.

Ӗмӗр хыҫҫӑн иртет тепӗр ӗмӗр... 
Лӑпкӑ мар-ха ҫаплах самана... 
Малаллах эс, Чутай, ӑнтӑлатӑн!
Мал еннех эс тӗлленӗ куҫна!

Ир тӑран та, ӗҫе пикенетӗн.
Туй пулсан, эс сикетӗн туйра.
Пур, паллах, Чутайра ырату та... 
Телейпе Юрату -  нумайрах!

Ак, хӑйех ҫырӑнать ман ҫак сӑввӑм... 
Пӗр сӑмах ман асра халь: Чутай. 
Тӑшмансем ман кунта пур-и, ҫук-и, - 
Юлташсем Чутайра ман нумай.

27.09.04

ЧӐВАШ ЯШ-КӖРӖМНЕ

Тепӗр хут сире калатӑп эпӗ, 
Тусӑмсем: ан писӗр халӑхран!
Ӗҫлӗр, пуйӑр, пысӑк пуҫлӑх пулӑр -  
Пурпӗрех ан писӗр халӑхран!

Пӗр пек мар, паллах, эпир пачах та - 
Халӑхӗ ытла та аслӑран.
Юман пек мӑнаҫлӑ, вӑйлӑ пулӑр -  
Пурпӗрех ан писӗр халӑхран!

Ансат мар пӗрре те Ҫын Кунҫулӗ.
Ав, пӗри пурнать пит аякра ... 
Пурӑнӑр ютра та, аякра та -  
Пурпӗрех ан писӗр халӑхран!

Халӑхӗ ытла та лайӑх пирӗн!
Халӑха чунтан юратнӑран,
Эп сире тархасласа калатӑп: 
Тусӑмсем, ан писӗр халӑхран!

09.02.07

нил
Кӑлӑхах мана хӑратнӑ -  
Ҫук Нилра крокодилсем!
Куҫа ҫеҫ йӑмӑхтараҫҫӗ 
Нилӑн ҫутӑ шевлисем.

Нилшӑн вӑхӑт-и пӗр ӗмӗр? 
Нилшӑн вӑхӑт-и пин ҫул?..
Кам Нилпа вӑйне виҫесшӗн?!
Ун пеки -  курап та -  ҫук.

Нил -  хӑватлӑ! Нил -  мӑнаҫлӑ! 
Нил йӑваш та, Нил кӑра. 
Тинкерсе пӑхас пулсассӑн, 
ку Шывра эс й ӑ л т куран.

Ку Шывра куратӑн эсӗ 
Иртнине, Пулассине.
Ку Шывра Тӗнче Илемӗ 
Хӑйӗнпе хӑй киленет.

Ку Шывра -  этем куҫҫулӗ,
Тарӗ, юнӗ те юрри. 
Килӗшсемӗр: Нил вӑл -  Турӑ. 
Нил вӑл -  Пурӑнӑҫ Турри.

...Кӑлӑхах мана хӑратнӑ -  
Ҫук Нилра крокодилсем!
Куҫа ҫеҫ йӑмӑхтараҫҫӗ 
Нилӑн кӗмӗл шевлисем.

18.01.2000

ЮРЛАТЬ РАШИТ ВАГАПОВ

Рашит Вагапов аслӑ юрӑҫ ячӗпе ирттерекен 
тутар юррисен фестивалӗн Шупашкарти 
уявне аса илни

Епле юрларӗ вӑл!.. Епле 
Ҫак Сасӑ ман чуна кисретрӗ!
Ҫак Сасӑ, лӑпкӑн янраса,
Ман чунӑмра Кӑвайт тивертрӗ.

Мӗн чухлӗ юрату!.. Тата 
Мӗн чухлӗ ҫутӑ-ҫутӑ тунсӑх!
Мӗн чухлӗ ырату кунтах...
Кунта хӗвел те пур, пур уйӑх...

Ҫапла -  иртет, иртет иккен 
Этемӗн ӗмӗрӗ -  мӗн тӑвӑн.
Анчах та пурпӗрех сана 
Чӗрӳ хистет: «Юрат та пурӑн!»

Ҫапла -  ҫав ҫамрӑк Пикене 
Эс халь тӗлӗкре ҫеҫ куратӑн.
Анчах эс -  савнӑ! Эс -  саван!..
Апла пулсан, эс пурӑнатӑн!

...Мӗн чухлӗ Юрату!.. Тата 
Мӗн чухлӗ ҫутӑ-ҫутӑ Тунсӑх!..
Епле юрларӗ вӑл!.. Епле 
Ҫав каҫхине хӗмленчӗ уйӑх!

26 .11.06

КИЯМ МИФТАХУТДИНОВА

Исенмӗсес, Киям, юратнӑ тусӑм!
Мӗнле унта пурнаҫҫӗ каҫалсем?
Кӗтне, паллах, халь пӑрпала хупланнӑ. 
Шур кӗрӗкпе пӗркеннӗ-тӗр хирсем.

Киям, тӑванӑм, эс те тӗнче каснӑ. 
Кӑштах ҫӳрерӗм эп те тӗнчере. 
Тӗнчемӗр пирӗн аслӑ та илемлӗ,
Анчах Тӑван Ҫӗршыв илемлӗрех.

Эс ачаллах чӑвашсемпе туслашнӑ.
Эп саврӑм ачаран тутарсене.
Пӗр тымартан эпир, Киям, тӑванӑм! 
Упратӑр Турӑ пирӗн йӑхсене!

Эс чӑвашла, Киям, пӗлетӗн лайӑх, 
Чухлатӑп эп те тутарла кӑштах.
Тутар юррисене эп пит саватӑп.
Эс чӑвашла юрлатӑн пит ӑста.

Рехмет сана, Киям, юратнӑ тусӑм! 
Ниме пӑхмасӑр Пуласси енне 
Пӗр ӗмӗтпе, пӗр тӗллевпе утар-и, 
Чунтан савса Аттемӗрсен Ҫӗрне!..

1997, 2003 ҫҫ.

Гуниб*, Хунзах** тата Цада***.
Тата -  тусем, тусем!..
Ӑҫта пӑхатӑн ҫавӑнта -  
Туссем, туссем, туссем!

Кунтах авар-юлташӑм ман.
Кунтах ман тус-лезгин...
Тӗлӗнтерен эс, Дагестан!
Эс -  хӑв пӗр Аслӑ Ҫын!

Цада!.. Мӗн пултӑр Цадаран 
Хакли, илӗртӳлли?
Ҫут хӗвелрен те ҫутӑрах 
Кунти хӗрсен кулли.

Кунта Расулӑн сассине 
Упраҫҫӗ сӑрт-тусем.
Кунта Расул тӑрнисене 
Лӑпкаҫҫӗ пӗлӗтсем.

Кунта чӑвашӑн юррине 
Итлерӗҫ юратса,
Чӑваш поэчӗн сӑввине 
Тӑнларӗҫ шӑпланса.

Гуниб, Хунзах тата Цада.
Тата -  тусем, тусем!..
Ӑҫта пӑхатӑн ҫавӑнта -  
Ытарайми туссем!

24.10.06

ДАГЕСТАНРА. РАСУЛ ГАМЗАТОВ УЯВӖНЧЕ

•Гуниб -  Дагестанри паллӑ ял.
• *  Хунзах -  Дагестанри паллӑ район центрӗ.
• • •  Цада -  Расул Гамзатов ҫуралнӑ ял.

ДАГЕСТАНА, РАСУЛ ГАМЗАТОВА 
АСӐНСА ИРТТЕРЕКЕН 

«ШУРӐ ТӐРНАСЕМ» УЯВА КАЙСАН, 
МАХАЧКАЛАРАН ЦАДӐНА ҪИТСЕ КИЛНИ

Зиетдин Даганова*

Ах, ытла та кукӑр-макӑр 
Ҫак Кавказӑн ҫулӗсем!
Ай-тур-тур епле чӑтаҫҫӗ 
Ку енчи водительсем!..

Тӑвалла эпир васкатпӑр.
Турӑҫӑм! Епле хитре!
Тӑвӗсем епле мӑнаҫлӑ!
Еплерех тапать чӗре!..

Зиетдин Даганов питӗ 
Тимлӗн тинкерет мала.
Вӑл -  водитель, унӑн, паллӑ,
Питӗ тимлӗ пулмалла.

Зиетдин халь гид та пирӗн,
Пирӗн Турӑ та -  вӑлах.
Вӑл пуртан эпир пушшех те 
Курӑнатпӑр сумлӑрах.

Пассажирӗсем тӑваттӑн 
Зиетдинӑн: пӗр чӑваш.
Ик ингуш -  ик тус, ик паттӑр.
Тепри -  ман тутар-юлташ.

«Тӑвӗсем,паллах, илемлӗ 
Дагестанӑн... Пурпӗрех, -  
Тет Саид Чахкиев** лӑпкӑн, -  
Ингушсен -  кӑшт хитререх!»

«Ингушсен чӑнах та питӗ,
Питӗ ҫӳллӗ тӑвӗсем!» -  
Тет Хусейн, Хусейн Шадиев***, 
Ҫийӗнчех, куҫне хӗссе.

Тутарпа чӑваш чӗнмеҫҫӗ.
Мӗн теес -  тӳрем ҫӗртен 
Килнӗ-тӗк, сӑрт-тӑвӑр ҫук-тӑк. 
Тӗрӗсрех-тӗр -  чӗнмесен...

«Пирӗн тӑрӑх та илемлӗ! -  
Тет Ренат Харис****. -  Хирсем, 
Улӑхсем, вӑрман... Мӗн калӑн... 
Пӗтереймӗн тӗлӗнсе!..»

«Пирӗн Атӑл пур! -  ку эпӗ. -  
Атӑлта пӗрре кӑна 
Ҫын ишсе-чӑмса курсассӑн 
Манаймасть текех ӑна!»

...Пурте, пурте килӗшетпӗр 
Пӗр ансат шухӑшпала: 
Сӑрт-тусен -  хӑйсен илемӗ. 
Улӑхсен -  хӑйсен... Ҫапла

Малаллах эпир васкатпӑр 
Кукӑр-макӑр ҫулпала.
Чарӑнса тепре тӑрасчӗ!..
Ҫук ҫав, ҫ у к -  васкамалла!..

27.10.06

•  Зиетдин Даганов -  Дагестан халӑх поэчӗн Абдулла 
Дагановӑн ывӑлӗ.
• •  Саид Чахкиев -  Чечен-Ингуш АССРӗн халӑх писателӗ.
• • •  Хусейн Шадиев -  ингушсен паллӑ публицисчӗ.
• • • •  Ренат Харис -  Тутарстан халӑх поэчӗ.

Кӑшт именсе чечек тыттарчӗ 
Пике мана, ташша чӗнсе.
Кунта йӑли-йӗрки ҫапла-мӗн.
Кунта ташлаҫҫӗ хӗмленсе.

Пики ытарма ҫук илемлӗ!
Вӑл, акӑш пек, ишет, ишет!..
Ман куҫӑмран вӑл, ҫук, тинкермӗ... 
Мӗнех, мана ку килӗшет.

Кун пек чипер пике чӗнсессӗн 
Туркай тӑрать-и «ҫук» тесе?!
Е эп Чӑваш Енрен килмен-и!..
Тӗнче кулать эп «ҫук» тесен!..

...Пӗрремӗш хут ташларӑм эпӗ 
Тусем ҫинче, ват Гунибра.
Эп ку ташша, пикем-чиперӗм,
Хӗлхем пек усрӑп асӑмра.

24.10.06

ГУНИБРА. РАСУЛ ГАМЗАТОВ УЯВӖНЧЕ

МАГОМЕД АХМЕДОВА. 
ДАГЕСТАН ХАЛӐХ ПОЭТНЕ

Магомед, кала-ха сӑвӑ 
Сӑрт-тусем ҫинчен -  
Ӗмӗрхи мӑнаҫлӑ, вӑйлӑ 
Улӑпсем ҫинчен.
Магомед, чи ҫывӑх тус пек 
Маншӑн Дагестан.
Килӗштертӗм те -  каймасть вӑл 
Манӑн асӑмран.
Эп каллех аса илетӗп 
Чаплӑ Цадана.
Эп кунта хӑна пулсаччӗ 
Иртнӗ ҫул кӑна.

Ах,епле,епле,асамлӑ 
Сывлӑшӗ кунта!
Хӑй, Расул.кулать ӑшпиллӗн 
Санӑн умӑнта!
Магомед, чунтан юратрӑм 
Санӑн ҫӗршывна -  
Тусене те, тинӗсе те,
Санӑн халӑхна.
Яланах кунта ешерччӗр 
Авалхи садсем.
Ҫӗршыва савса мухтаччӑр 
Чаплӑ сӑвӑҫсем.
Сӑрт ҫинче те, айлӑмра та 
Чи паха мул пек 
Ҫиҫтӗр танӑҫлӑх, киленнӗн 
Хӑй хӗлхемӗпе.

Магомед, кала-ха сӑвӑ! 
Чун килениччен 
Ман паян килет итлессӗм 
Дагестан ҫинчен.

03.08.07

Ан ӳпкеле, тӑванӑм, Шӑпуна.
Ун хӑйӗн те шӑпи пит ҫӑмӑл мар. 
Вӑл -  чи таса, чи тӗрӗс тӳре пек, 
Ун юрамасть пачах та йӑнӑшма.

Ун юрамасть пачах та йӑнӑшма.
Ун пӗтӗмпех шута илме тивет.
Эс нимӗн те пӗлместӗн ун пирки, 
Вӑл сан пирки санран ытла пӗлет.

Вӑл сан пирки санран ытла пӗлет. 
Сана ятлать вӑл, вӑл сана шеллет. 
Эс савӑнатӑн, вӑл та савӑнать.
Эс ӳпкелетӗн, вӑл та ӳпкелет.

Ан ӳпкеле, тӑванӑм, Шӑпуна.
Ун хӑйӗн те пит ансат мар шӑпи.

X X X

12.12.1999

Наполеон та 
савӑннӑ 
малтан -  
ҫур тӗнчене 
парӑнтарсассӑн.

Кайран...
Пӗлетпӗр ыттине. 
Пӗлетпӗр те... 
шута илместпӗр.

Пӗлетпӗр те, 
шута илместпӗр.
Ҫаплах ҫитмест пире 
п у р р и.
Этем вӑл -  
Турӑ та, латша та.
Этем вӑл -  ӑссӑрлӑх чури.

09.01.2008

X X X

«Эп нимрен те хӑрамастӑп! -  
Тет мана пӗри. -  
Маншӑн турӑ та, шуйттан та -  
Иккӗш те пӗрех».

«Эп нимрен те хӑрамастӑп! -  
Тет тата тепри. -  
Маншӑн ҫук саккун! Эп вӑйлӑ! 
Эп -  чи паттӑрри!»

Тем тесен те хӑрамаҫҫӗ 
Чӑн та ҫакскерсем.
Хӑрамаҫҫӗ те... кӗреҫҫӗ 
Ҫылӑха вӗсем.

Ҫылӑхӗ пуҫтарӑнать вӑл -  
Пӗчӗккӗн, хуллен.
Ҫӗклейми ҫӗклев пулать вӑл, 
Ҫылӑх, ерипен.

Авӑнать вара чи паттӑр,
Чи пуҫтах айван.
Ҫӑлӑнӑҫ шырать мӑнтарӑн. 
Укӗнет чунтан...

...Ма паян паттӑрланать вӑл? 
Мӗн ҫитмест ӑна?
Вӑл чӑнах та хӑрамасть-ши?
Е суять кӑна?..

02.06.07

X X X

Куҫӑхтарчӗҫ пулмалла -  
Чунӑм ыратать.
Куҫӑхтарчӗҫ пулмалла -  
Темшӗн ӑш вӑркать.

Куҫӑхтарчӗҫ пулмалла -  
Куҫӑхтарчӗҫех.
Пит ӑмсанчӗҫ ҫав мана -  
Куҫӑм умӗнчех.

Пит ӑмсанчӗҫ ҫав мана. 
Ара, хам, айван, 
Пӗлеймерӗм пытарма 
Телее ҫынран.

Халь ав -  чунӑм ыратать. 
Халь ав -  ӑш вӑркать.
Сивӗ тунсӑх чӗрене 
Ҫӗлен пек сӑхать.

Куҫӑхтарчӗҫ пулмалла... 
Куҫӑхтарчӗҫех.
Пит ӑмсанчӗҫ ҫав мана 
Куҫӑм умӗнчех.

23.01.2000

X X X

ТИН ҪЕҪ ҪӖНӖ КӖНЕКЕ КӐЛАРНӐ 
ПӖР ПАЛЛӐ СӐВӐҪА

Эп ӑнланатӑп санӑн тунсӑхна.
Эп ӑнланатӑп санӑн асапна.
Эп сан пекех ҫак ҫӑткӑн ҫӗр ҫинче 
Канӑҫӑма ҫухатнӑ тахҫанах.

Эп килӗшетӗп: улшӑнчӗ тӗнче.
Ҫав Ҫавраҫил турех хӑйӗн ӗҫне: 
Кивви чӑл-пар арканчӗ те, ҫ ӗ н н и 
Пире пит кӑтартмарӗ ыррине.

Ҫапла -  пире пайларӗҫ ик пая.
Халь пурте пур чӑнах та пӗрисен. 
Вӗсен пур мул, пур влаҫ, пур пуласси. 
Ыйткалама тивет халь теприсен.

Чӑнах та йывӑр, йывӑр пурӑнма -  
Асап чулне йӑтса мала утма.
Анчах кунтан ҫӗр хут йывӑртарах 
Ҫын асапне, ҫын нушине курма.

Эп ӑнланатӑп санӑн йыхравна -  
Эс тепӗр хут ӖНЕРХИНЕ чӗртесшӗн. 
Ӗнер ҫунса кӗлленнӗ вучаха 
Паян эс тепӗр хут хӗмлентересшӗн.

Мана та лайӑх пулнӑччӗ ӗнер.
Ӗнер хӗвел те ҫутӑрах ҫиҫетчӗ.
Ӗнер хӗрсем, мана курсассӑнах,
«Эп -  сан!» тесе, куҫӗсене хӗсетчӗҫ.

Мӗн каласси -  пит лайӑхчӗ ӗнер!.. 
Аса илсен, куҫҫуль юхать куҫран. 
Анчах та юлчӗ ӖНЕРТЕ ӗнер,
Кайма пӗлмест пулсассӑн та асран.

Анчах та юлчӗ ӖНЕРТЕ ӗнер...
Апла пулсан, тӑванӑм, сан та ман 
ПАЯН тивет тӳсме те кӗрешме. 
Тивет ПАЯН мал еннелле утма.

Паян! паян! паян пурӑнмалла! -  
Ниме пӑхми, шӑла ҫыртса!.. Пире, 
Ан тив, шеллеччӗр хӑшӗпӗрисем... 
Эпир санпа телейлӗ пурпӗрех!

Эпир санпа телейлӗ пурпӗрех! 
Ҫакна кӑна каласшӑн эп сана.

05.04.07

Кайма вӑхӑт ҫитсен -  каятпӑр.
Кайма вӑхӑт ҫитсен 1<ӑна.
В Ӑ Л -  йӑлт пӗлет. Ӑ Н А -  ан ятлӑр. 
Итлес, шанас пулать Ӑ Н А.

В Ӑ Л -  пур. Эпир Ӑ Н А курмастпӑр. 
Пире паман Ӑ Н А курма.
Эпир В Ӑ Л пуррине туятпӑр -  
В Ӑ Л ирӗк панине кура.

Эпир У Н Пилӗпе пурнатпӑр,
У Н Пилӗпе. У Н айӗнче.
Кайма вӑхӑт ҫитсен -  каятпӑр.
Каллех тӑма У Н умӗнче.

03.03.06

В Ӑ Л  - ПУР

Е вӑл -  мана, е эп -  ӑна!..
Чаксах пырать вӑй-халӑм. 
Манран килмест -  хӑй усӑнать 
Ик чул пек икӗ аллӑм.

Е вӑл -  мана, е эп -  ӑна!..
Мӗн чухлӗ курайманлӑх 
Ҫиҫет ун тӗксӗм куҫӗнче!
Мӗн чухлӗ курайманлӑх!

Вӑл хатӗрленнӗ лайӑхрах.
Ҫак саманта вӑл кӗтнӗ.
Мана яланлӑх тӗп тума 
Нумай вӑл ӗмӗтленнӗ.

Епле вӑл кураймасть мана!
Паян вӑл питӗ вӑйлӑ.
Лна паян параҫҫӗ вӑй 
Каварлӑхпа хаярлӑх.

Е вӑл -  мана, е эп -  ӑна!.. 
...Тулсах пырать вӑй-халӑм. 
Манран килмест -  хӑй ҫӗкленет 
Ик чул пек икӗ аллӑм...

19.04.2007

X X X

Уяв вӗҫленчӗ - тӑсӑлать Уяв

103



Эп ӗҫӗттӗм те ӗҫӗттӗм 
Ку симпыла, туссем!
Эп юрлӑттӑм та ташлӑттӑм 
Ҫӗр каҫипе, туссем!

Эп манӑттӑм, йӑлт манӑттӑм 
Кӗҫӗрлӗхе, туссем!..
Анчах тивет-ҫке урӑлма 
Ыран ирпе, туссем!

Анчах тивет-ҫке урӑлма 
Ыран ирпе, туссем!
... Ӗҫместӗп эп, ӗҫместӗп эп 
Ку симпыла, туссем!..

...Ӗҫетӗп эп, ӗҫетӗп эп 
Ку симпыла, туссем!
Мӗн-ма тесен телейлӗ эп, 
Телейлӗ эп, туссем!..

Ыран унта куҫ курӗ-ха,
Куҫ курӗ-ха, туссем...
Тен, паян ҫеҫ телейлӗ эп, 
Тен, паян ҫеҫ, туссем?!

14.03.99

X X X

ЭТЕМ ҪӖКЛЕМӖ

Гэннадий Давыдова

асапӗ те 
хавасӗ те
Турри парсан -  телейӗ те... 
телейӗ те 
инкекӗ те
ялан суран суранӗ те...

хисепӗ те 
мухтавӗ те 
кӗвӗҫӳпе элекӗ те... 
тумхахӗ те 
пӑрлакӗ те
чун-чӗрери хӗлхемӗ те...

пехилӗ те 
ылханӗ те
сӗм тӗттӗмри шыравӗ те... 
ҫӳп-ҫапӗ те 
тусанӗ те
ик куҫ тулли Илемӗ те...

вӗҫевӗ те 
ӳкевӗ те
ялан янран Йыхравӗ те... 
хавасӗ те 
асапӗ те
Телейӗ те!.. Телейӗ те!..

15.07.06

Тавах сана ҫак каҫшӑн, ҫак Юмахшӑн!
Ҫак Атӑлшӑн, ҫак уйӑхшӑн тавах!
Мана каҫхи ӑшпиллӗ кӑнтӑр ҫилӗ 
Кун пек ачашламанччӗ тахҫанах.

Кӑвайт ҫунать... Ҫунать кӑвайт йӑвашшӑн. 
Лӑпланнӑ Атӑл канлӗн тӗлӗрет...
Таҫта сасартӑк ҫиҫӗм ялкӑшать те ...
Кӑшт хыттӑнрах тапса илет чӗре.

Чӗнместӗн эсӗ. Эпӗ те чӗнместӗп.
Капла та паллӑ,паллӑ пӗтӗмпех:
Ҫунать кӑвайт... Лӑпланнӑ анлӑ Атӑл... 
Шӑвать ҫут уйӑх хӑйӗн ҫулӗпе.

Ан тив, ыран каллех кӗрлетӗр тӑвӑл!
Ан тив, йӑлт пултӑр урӑхла ыран!..
Паян вара тата кӑштах, тата кӑшт 
Ҫак Ырлӑх хуҫалантӑр таврара!..

...Чӗнместӗн эсӗ. Эпӗ те чӗнместӗп.
Капла та паллӑ, паллӑ пӗтӗмпех:
Кӑвайт ҫунать... Канать лӑпланнӑ Атӑл... 
Чӗре сывпулашать тунсӑхӗпе...

X X X

16.06.07

106



МАНА ЭСИР ПАРНЕЛЕСЕМӖР...

ГЗ.Семенова

Эсир мана парне парасшӑн, теҫҫӗ.
Пӗлместӗр, теҫҫӗ, мӗн памаллине.
...Мана эсир парнелесемӗр... Канлӗх- 
Ялан вутра ҫунан чун канлӗхне.

Эсир мана парнелесемӗр... Шӑплӑх.
Эп тунсӑхларӑм Шӑплӑхшӑн, туссем.
Тӗнче -  кӗрлет!.. Кӗрлет пулсан -  кӗрлетӗр! 
Эп Шӑплӑхпа курасшӑн киленсе.

Мана эсир парнелесемӗр... Тунсӑх.
Эп ҫак асар-писер хӗвӗшӳре 
Халтан кайса, тунсӑхлама та мантӑм.
Чӗре-и вӑл -  тунсӑхламан чӗре?

Эсир мана парнелесемӗр... Тӳсӗм.
Тӳсмесӗр майӗ ҫук-ҫке пурӑнма.
Ҫук, тӳсмен мар эп. Сахал мар эп тӳснӗ, 
Ҫапах та тӳсесси -  пин хут нумай.

Мана эсир парнелесемӗр... Ирӗк.
Эп ирӗклӗ пулсаччӗ тахӑҫан.
Ах, еплерех эп ирӗклӗ пулсаччӗ!..
Ах, еплерех ҫиҫетчӗ куҫӑм ман!..

Эсир мана Юрату ҫеҫ, туссемӗр,
Тархасшӑн, ан парнелӗр. Тав Турра -  
Ҫак аслӑ, ҫак хӑватлӑ ҫутӑ Туйӑм 
Елӗкхиллех ҫиҫет-ха ман чунра.

...Эсир мана парне парасшӑн, теҫҫӗ.

05.03.06

Эсир мана мулпа тӗлӗнтереймӗр.
Мана тӗлӗнтереймӗр влаҫӑрпа.
Мул -  харӑсах -  телей те вӑл, инкек те. 
Айван кӑна каппайланать влаҫпа.

Мана эсир тӗлӗнтерсемӗр ырӑ,
Паха та пархатарлӑ ӗҫӗрпе.
Тата эсир мана тӗлӗнтерсемӗр 
Кӑвар пек хӗмленен чӗрӗрсемпе.

Мана эсир, туссем, тӗлӗнтерсемӗр 
Ҫынлӑхӑрпа та ыр кӑмӑлӑрпа.
Тата мана эсир тӗлӗнтерсемӗр 
Чуна ҫӗклен мӑнаҫлӑ юррӑрпа.

Кунтан та ытларах эп тӗлӗнесшӗн 
Эсир маттур та паттӑр пулнинчен,
Эсир Тӑван Чӗлхемӗре, туссемӗр,
Чунтан та чӗререн юратнинчен.

Вара, телейлӗскер, эп уҫҫӑн калӑп: 
«Чӑваш Енре пӗтмен-ха Улӑпсем!»
... Халь пӗлтӗр-и, мӗнрен эп тӗлӗнесшӗн? 
Халь пӗлтӗр-и, епле ман ӗмӗтсем?

13.10.07

ЕНТЕШӖМСЕНЕ-ТАНТӐШӐМСЕНЕ

ХЫРАЙ ӖНЕЛ

Вӑл... Кайӑк пек -  Хырай Ӗнел. 
Чӑнах та кайӑк пек!
Вӑл сарнӑ та ик ҫунатне,
Вӗҫет хӑй ҫулӗпе.

Вӗҫет вӑл кӑнтӑр ҫутипе.
Вӗҫет вӑл тӗттӗмре.
Кив ӗмӗртен тухать те вӑл, 
Кӗрет ҫӗн ӗмӗре.

Вӑл курнӑ тӑвӑл, урнӑ ҫил.
Вӑл курнӑ шартлама.
Вутра вӑл ҫуннӑ, ҫав-ҫавах 
Ҫулне вӑл ҫухатман.

Ун пур Тӗллевӗ, Чунӗ пур.
Ӑна савать Тӳпе.
Апла вӑл вӗҫтӗр, вӗҫтӗрех 
Пуласлӑх ҫулӗпе.

Вӑл... Кайӑк пек -  Хырай Ӗнел. 
Чӑнах та Кайӑк пек!.

08.01.2008

ИКӖ ЧУН

«Ыратуран кӑна тӑрать ман чунӑм», - 
тесе каларӗ пӗр этем паян.

Ун еннелле тинкертӗм те эп куртӑм 
чӑнах та питӗ пысӑк ырату.

...Ман чунӑм?
Ыратмасть-им манӑн чунӑм?
Ай еплерех вӑл ыратать хӑш чух!

...Ҫапах ыратуран кӑна тӑмасть вӑл темшӗн. 
Тӑрать вӑл ... иксӗлми Юратуран.

04.10.07

Часах ак хӗл те ларӗ. 
Ларать-ши?.. Ларатех!
Хӗл вӑл, «ан кил!» тесен те, 
Килет ҫав, килетех!

Паллах ҫу кунӗ мар вӑл, 
Хӗл кунӗ. Пурпӗрех 
Хӗл кӗрлесе ҫитсессӗн, 
Тӗнче илемлӗрех.

Ҫапла, ҫу кунӗ мар вӑл,
Хӗл кунӗ. Еплерех 
Хӑш чух хӗн кӑтартать вӑл 
Пире ҫав чӗмере.

Хӑш чух вара вӑл ӑшӑ.
Хӗл пек те мар пачах:
Тумла тумлать хавассӑн, 
Тапса тухать калча...

Мӗн тӑвӑн пурте кирлӗ.
Хӗл кунӗ те кирлех.
... Килсех килет-ши хӗлӗ? 
Килет-тӗк -  килтӗрех!

ХӖЛ

26.10.07

111



ҪУРКУННЕ ШӐРШИ

Александр Якушкина

Епле вӑл тутлӑ -  Ҫуркунне шӑрши!.. 
Пӗрремӗш хут сывланӑ чух унпа -  
унпа, ҫак ҫепӗҫ те асамлӑ сывлӑшпа, 
эс ӑнланатӑн пӗтӗмпех...
Эс ӑнланатӑн: 
улшӑнчӗ Тӗнче.
Эс ӑнланатӑн: 
иртрӗ эс тахҫан 
хавхаланса та савӑнса кӗтни, 
кӗтсе илни,
пурна-киле сана йӑлӑхтарни...
Эс ӑнланатӑн: 
халь, ҫак самантран, 
ҫак сывлӑшпа сывланӑ хыҫҫӑн, 
э с - у  р ӑ X ҫын!..
Эс
Тӗнчене
у р ӑ X куҫпа куратӑн!
Эс
у р ӑ X л а сывлатӑн!..

...Йӗри-тавра юр ирӗлет, 
тумла тумлать...
Тӳпе тулли -  Хӗвел! Хӗвел! Хӗвел!..
Епле вӑл тутлӑ -  Ҫуркунне шӑрши!..

15.03.06

КӖРХИ ҪӐКА ҪИНЧИ КИВ ҪУЛҪӐ 

Ӳкмелле.
Анчах та ӳкейместӗп.
Ӳкмелле.
Ман вӑйӑм ҫук 
ӳкме.
Ман ӳкмешкӗн 
кӑмӑлӑм та ҫуккӑ.
Мӗн тесе ман ӳкмелле 
халех?
Мӗн тесе ман ӳкмелле?!
Кунта эп 
курнӑ Кун Ҫути.
Кунта
эп Тӗнче Илемӗпе киленнӗ.
Хам та эп
илемсӗр пит пулман.
Ҫилӗсем,паллах, вӗретчӗҫ 
тӗрлӗ.
Хӑш чухне ачашчӗ 
ҫавскерсем.
Хӑш чухне вара 
ытла кӑраччӗ.
Кӑра ҫеҫ-и -  чунсӑрччӗ вӗсем!.. 

Ӳкмелле.
Анчах та ӳкейместӗп.
Ӳкмелле.
Ман кӑмӑл ҫук 
ӳкме!

21.10.06

ЯЛ. ЮР. ПИТӖ НУМАЙ ЮР

Чӑрӑш Ҫинче -  юр! юр! юр!.. 
Пӳрт тӑрринче -  юр! юр! юр!.. 
Кил картинче -  юр! юр! юр!.. 
Ял хушшинче -юр! юр! юр!.. 
Уйӑх ҫинче -  юр! юр! юр!.. 
Хӗвел ҫинче -  юр! юр! юр!..

Хӗвел ҫинче -  юр, юр, юр?! 
Хӗвел ҫинче -  юр! юр! юр! 
Уйӑх ҫинче -  юр! юр! юр!
Ял хушшинче -  юр! юр! юр! 
Кил картинче -  юр! юр! юр! 
Пӳрт тӑрринче -  юр! юр! юр! 
Чӑрӑш ҫинче -  юр! юр! юр!.. 
Ман чунӑмра -  юр! юр! юр!.. 
Юр...

04.03.06

Ҫын ҫулӗпе утмастӑп.
Ман хамӑн Ҫулӑм пур.
Вӑл паян мар пуҫланнӑ.
Вӑл вӗҫленмест ыран.

Эп ку Ҫула шыранӑ 
Каҫпа та кӑнтӑрла.
Эп пушхирте аташнӑ 
Эп путнӑ шурлӑхра.

Мана Хӗвел ҫунтарнӑ.
Мана лӑсканӑ ҫил.
Анчах та утнӑҫемӗн 
Эп пултӑм вӑйлӑрах.

Ҫын ҫулӗпе утмастӑп.
Ку вӑл хӑйех -  Телей.
Ман хыҫҫӑн-и?.. Тархасшӑн! 
Ман хыҫҫӑн -  утчӑрах!

X X X

08.06.07

Александр Григорьева

Чӗре ӑшшине упрама вӑхӑт ҫитрӗ.
Иккен вӑл, ҫак вӑхӑт, ҫитет-ҫитетех.
Иккен ҫут тумлам, пӗр ӳкме пикенсессӗн, 
Вӗҫсессӗн-вӗҫсессӗн, ӳкет-ӳкетех.

Иккен ҫӗр ҫинче ҫук сӳнмен пӗр кӑвайт та. 
Хӗвел те иккен ҫиҫеймест яланах.
Чӗре ӑшшине упрама вӑхӑт ҫитрӗ.
Ак мӗн эп ӑнлантӑм паян аранах.

28.01.07

X X X

Ҫук халӑха та 
пур тума пулать.
Пур халӑха та 
ҫук тума пулать.

Тӗллев ҫеҫ 
пултӑр.
Пултӑр ҫеҫ 
тӗллев.

22.03.06

ТӖЛЛЕВ ҪЕҪ ПУЛТӐР

ПИРЕ, ЧӐВАШСЕНЕ, ПАЯН...

Сасӑ кирлӗ пире, Сасӑ кирлӗ -  
Чунсене кисретекен Сасӑ кирлӗ! 
Кӗрешме йыхӑракан Сасӑ кирлӗ! 
Сасӑ кирлӗ пире, Сасӑ кирлӗ!

Ҫулӑм кирлӗ пире, Ҫулӑм кирлӗ -  
Чунсенче хӗмленекен Ҫулӑм кирлӗ! 
Тӗттӗме тӗп тӑвакан Ҫулӑм кирлӗ! 
Ҫулӑм кирлӗ пире, Ҫулӑм кирлӗ!

Шанчӑк кирлӗ пире, Шанчӑк кирлӗ -  
Чунсене вӑй паракан Шанчӑк кирлӗ! 
Ҫӑлтӑр пек ялкӑшакан Шанчӑк кирлӗ! 
Шанчӑк кирлӗ пире, Шанчӑк кирлӗ!

Шанчӑк кирлӗ пире, Шанчӑк кирлӗ ... 
Ҫулӑм кирлӗ пире, Ҫулӑм кирлӗ ... 
Сасӑ кирлӗ пире, Сасӑ кирлӗ ...

04.10.07

Хӑйне хӑй юратман халӑха 
ан юратӑр.
Кун пек халӑхӑн ҫук пурпӗрех 
пуласси.
Хӑйне хӑй юратман халӑх 
нишлӗ те мӗскӗн...
Сас парсан та ҫавах илтӗнмест 
ун сасси.

Хӑйне хӑй юратман халӑхсем 
вилсе пӗтнӗ.
Паян кун та вилеҫҫӗ вӗсем 
ерипен...
... Кун пек халӑх ачи 
пулас марччӗ те манӑн.
Е май ҫук-ши тармашкӑн 
Шӑпа ҫырнинчен?..

X X X

29.09.07

Ҫаврӑнать Ҫӗр чӑмӑрӗ 
Манӑн айӑмра.
Юрласа утатӑп эп 
Хамӑн ҫулӑмпа.
Хӗвеле пуҫ тайрӑм та 
Алтӑр Ҫӑлтӑра 
Тытрӑм та пушатрӑм эп 
Ӑшӑм хыпнӑран.

Ҫаврӑнать Ҫӗр чӑмӑрӗ 
Манӑн айӑмра.
Юрласа утатӑп эп 
Хамӑн ҫулӑмпа.
Утмалли нумай-ха ман. 
Утмалли -  нумай.
Пур-ха вӑйӑм, халӑм пур 
Юрласа утма.

Ут, Туркай, утах, Туркай, 
Утнӑ чух уру.
Янӑратӑр тӗнчипех 
Сан ансат юрру. 
Ҫаврӑнтӑр Ҫӗр Чӑмӑрӗ 
Хӑйӗн еккипе.
Ут, Туркай, утах, Туркай, 
Турӑ Ҫулӗпе!

20.01.09

X X X

